
        
            
                
            
        

    
	Ч. ОЙДОВ

	 ТУЯА

	(3 бүлэг, 7 үзэгдэлтэй жүжиг)

“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


ТУЯА

	 

	Энэ жүжгийг малын тэжээлийн бааз байгуулах гэсэн хөдөлгөөн өрнөж байгааг харуулахаар 1948—1954 онд бичиж, Улсын хөгжимт-драмын театрт анх 1954 онд тоглож, мөн онд «Сайн дурын уран сайханчдад тусламж» сэтгүүлийн № 3-д хэвлэгджээ. Тэрхүү хэвлэгдсэн эхээр нь энд хэвлэв..

	 


ТОГЛОГЧИД

	1. Туяа — Малчин эмэгтэй

	2. Гончиг — Малчин өвгөн

	3. Зоригт — Бэлтгэл офицер

	4. Дамдин — Малчин өвгөн

	5. Дэжид — Малчин охин

	6. Пүрэвжав — Сумын намын үүрийн дарга

	7. Равдан — Малчин залуу

	8. Балжид — Гончигийн авгай

	9. Xанд — Туяагийн эх

	10. Дагва — Бөх

	11. Ханд — Нас 80 орчим, чих хатуу



	
НЭГДҮГЭЭР ҮЗЭГДЭЛ

	Туяа, Гончиг нарын хот айл байна. Тайзан дээр Туяагийн гэр голлон харагдана. Гэрийн сүүдэрт ширдэг дэвсэж, үнээ мал ирж оройн ажил эхэлж байгаа үе байжээ.

	Алсад зуны эцэс намрын эхэн үеийн хангай газрын байгаль харагдана.

	 

	Хөшиг нээхэд

	 

	Балжид — (хашхирах нь) Ханд аа, хүүе Ханд аа, цаана чинь сүйд боллоо.

	Ханд — (Гэрээсээ хувин барин гүйн гарч ирэв) Ха хөж, энэ тарлан үнээ түрүүлж ирж загьсуулчих гээд байдаг юм шүү. Үгүй тэр муу халзан бярууг, дандаа тугал мөргөнө гээч, хөж уухай даа, Дэжид минь (Балжид саальдаа гарав. Дэжид Равдан хоёр, Равдан нэг юм хэлэх гэсэн боловч Дэжид үл сонсоно)

	Дэжид — За сайн байна уу, Ханд гуай?

	Равдан — Сайн л биз дээ авгай?

	Xанд — Сайн, хүүхдүүд минь.

	Равдан — Туяа гэртээ бий юу?

	Ханд — Байхгүй, мөд ирнэ гэсэн, гэрт ороод хүлээхгүй юу даа. Айраг уу, авгай нь үнээгээ сааж үзье.

	Дэжид — Зүгээр зүгээр, Ханд гуай. 

	(Ханд явав). 

	(Дэжид, Равдан нар гадна дэвсгэр дээр сууцгаав).

	Равдан — Дуудуулчхаад өөрөө байдаггүй, намайг нэг ажилгүй амьтан байдаг юм гэж боддоггүй байгаа даа, энэ дарга гуай маань. Туяагийн сайныг бид мэднэ дээ, сайн гэхээр сагсуурах гэж ядах юм. Багийн дарга болчхоод л юу юу үгүй манай сумын хамгийн тэргүүний багтай уралдаад гарах юм гэнэ. Мөн ч хөгөө чирнэ биз дээ. Өөрөө бол Нямжав гуайгаас илүү ажиллана гэж бодож байгаа байх аа. Нямжав гуай ч Туяагийн дэргэд ёстой юу юугаараа тэгшхэн хүн байсан юм даа. Зайлуул, манай багийн ажилтай хэчнээн жил хөөцөлдөв өө.

	Дэжид — (Инээд алдаж) Хөөцөлдсөн нь их боловч харамсалтай нь багийн маань ажил даанч урагшаа явдаггүй байсан даа.

	Равдан — Тэгээд танай Туяа явуулах юм биз дээ?

	Дэжид — Хэн байг гэх вэ. Манай багийнхны мал бараг нийтээрээ өсөж чадахгүй байхад Туяагийн мал яагаад ганцаараа сайн өсөөд байсан юм бэ? Тэгээд бас эхтэйгээ хоёулхан шүү дээ.

	Равдан — Хоёр хүн хорь гучаадхан малыг юу байдаг юм. Та чинь арай, энэ бол шинжлэх ухааны шинэ аргуудыг мал аж ахуй дээр нэвтрүүлснээс болсон хэрэг гэх нь үү, үгүй юу?

	Дэжид — Чи ч гэсэн эр хүн байна. Тавь жараадхан малыг Туяа шиг ажиллаад байхад яадаг юм бэ?

	Равдан — За даа. Туяа та хоёрын ажил сайтай ч бага хэрэг байх даа. Оноо нь таарахаар яах вэ тэгдэг л юм.

	Дэжид — Чи тэр оноог нь тааруулж чаддаггүй нь харамсалтай байна даа.

	Равдан — Чадаж ч болно доо гайгүй.

	Дэжид — Тэгээд чадаач дээ!

	Равдан — Чадах цаг ирнэ дээ гайгүй.

	Дэжид — Хэдийд?

	Равдан — Хэдийд ий? (бодож) Хэзээ миний сэтгэл тайван, ганцхан ажлаа, амьдралаа боддог болсон цагт. Миний ажлын барагтай байдгийн гол шалтгаан бол магадгүй чи ч байж...

	Дэжид — (Инээд алдаж) Магадгүй шүү. Үнэн байж болох юм. Үгүй Равдан аа, чи хэдэн настай бил ээ?

	Равдан — (Гайхаж) хорин дөрөвхөн.

	Дэжид — ухаан чинь.

	Равдан — Бас л тоглоом хийгээд гарлаа. Дэжид минь, би ажил муутай ч гэсэн, танай тэр муу Давгаас ердөө дор орохгүй, Дэжид надаас илүү нь жаалхан ноцолддог л юм биз дээ, бас сагсуугаараа... эрваа хар золиг, эртээд наадам дээр намайг зодчих шахсан шүү. Энэ ч аягүй бол, чиний заавар байж болох юм.

	Дэжид — Битгий тэнэглээд байгаарай.

	Равдан — Танай Давгаас л илүү тэнэглэхгүй байх даа.

	(Гончиг ирэв)

	Гончиг — Аа та хоёр хүрээд ир ээ юу? (суув) За Равдан хүү, ямар ая зантай байна?

	Равдан — Хийсэн ч нэг их юм алга даа.

	Гончиг — Чи чинь ойрдоо үзэгдэхгүй яагаа вэ? Наадамд очсон бил үү?

	Равдан — Очсоон. Би юу гэж хожимдох вэ? Та очсон уу?

	Гончиг — Очсоон.

	Равдан — Энэ жилийн наадам сайхан болсон шүү. Үгүй өнөө муу эрваа Давга, овоо барилдаж яваад хоёрдугаар багийн Самданд бас сайн хаяулав аа.

	Гончиг — Чааваас, уг мэх нь яах аргагүй Давгын байсан юм шүү дээ. За яах вэ тэгээд Самдан нэг хаясан л болсон доо.

	Равдан — Үгүй Самданых байсан юм. Яах аргагүй Самданых.

	Гончиг — За тэр өнгөрсөн улирсан юмыг чи бид хоёр булаацалдаад ч яах вэ. Үгүй багийн дарга маань энэ зүүн хотод намын үүрийн даргыг ирээд байна гэхээр очиж уулзах гээд явчихсан юм сан. Яачхав даа байз!

	Равдан — Тэгвэл мөд ирэхгүй гэсэн үг. За байз. Явдаг юм бил үү, надтай ер нь юу л ярив гэж дээ. Өнөө уралдааны үүрэг энэ тэр л биз.

	Дэжид — Юу ч гэж дуудсан байж болно шүү дээ. Жаахан хүлээ л дээ.

	Равдан — Би ердөө Дамдины дор орохгүй. Туяагаар ч заалгахгүй мэднэ.

	Дэжид — Мэднэ гэнэ шүү. Чи юу мэддэг юм бэ? Харин инээд хүрэх шиг, хөөрхий тэр хоёр хөгшин байхгүй бол чи ч ёстой амаараа шороо үмхэнэ байх аа.

	Гончиг — Чи хө, Равдаан хөгшин эцэг эх хоёрынхоо сэтгэлийг бодохгүй, ажилд нь туслалцахгүй зун турш дэмий завхраад тун базаахгүй ажил хийж явна аа даа. Чи энэ Дэжидийг хар! Бүсгүй хүүхэд хэр нь хэчнээн товхийж явна. Эх эцгийгээ яаж өргөөд, хэдэн малаа яаж өсгөж өндийлгөж байна?

	Равдан — Хэлэх дуртай улс хэлж л байг. Хэчнээн ч хэлсэн надаас ямар хорж холтрох юм байх биш!

	Гончиг — Хорж холтрох юм бий дээ, их бий!

	Равдан — Байдаг бол бүр сайн. Би тэгэхээс тэгж хүний бах тавыг хангаж яваа юм.

	Гончиг — Энэ чинь юу гэсэн үг вэ? Чи чинь эрүүл ухаантай байна уу?

	Равдан — Та учрыг нь мэдэхгүйгээс хойш дуугүй л бай л даа.

	Гончиг — Сонин юм байна.

	(Дамдин ирэв)

	Дамдин — (Гончиг) Чи чинь гэр орондоо байдаггүй яасан хүн бэ (Равдан Дэжид нарт). За сайн байцгаана уу, хүүхэд минь! (Равдан, Дэжид нартай мэндлэлцэнэ).

	Гончиг — За хөгшин юу болоод энэ чинь, манайхны хотоор гийгүүлж ир ээ вэ?

	Дамдин — Танай айлын Туяа даргад л дуудуулаад ирлээ. Далимд нь танайхаар орсон. Чи байдаггүй. Юу гэж дуудаа юм бол? Лав л их чухал ажил гарч дээ.

	Гончиг — Хайл даа. Таныг чухам юу гэж дуудсан юм бол доо?

	Дамдин — Үгүй хө, Гончиг оо. Миний муу хээр морь, сумын наадамд мөн сайн давхив аа (амаа барьж). Аймгийн наадамд л уядаг байж. Би сумын наадамд гээд уяаг нь нэг их сайн тааруулаагүй хэр нь тэр шүү. Ганцаараа торойгоод л ирэхээр нь баярласан гэдэг жигтэйхэн... Зүгээр нүдний нулимс аяндаа гараад ирсэн шүү.

	Гончиг — Чи нөгөө морь, бөх таньдаг, сайн чинь яалаа даа. Наадмаар л нэг худал яриад суусан...

	Равдан — Танина шүү. Танихдаа л нэг танина.

	Гончиг — (ёжилж) Чиний сайн таньдгийг хэн ч маргаж чадахгүй л дээ.

	Дамдин — За муу золиг, битгий егөөдөөд бай. Чи бид хоёрын энэ шалиг яриа ч яамай. Харин багийн дарга биднийг бүгдийг нь дуудсан хэрэг үү?

	Гончиг — Тийм л юм биз дээ.

	Равдан — Ямар гэгч их чухал ажил нь гарчаа юм бол доо?

	Дэжид — Одоо ч юу, юугүй намрын ажил боллоо л доо!

	Дамдин — Намрын ажил ч чиний хувьд юухан байх вэ. Хүйтэн цай, зайдан морь байна. Харин багийн ажил мажил гээд байвал ч харин чадахгүй дээ.

	Равдан — И-ш дандаа зунаараа ч байдаг болоосой доо.

	Дамдин — Хээ цэс, ёстой арга нь тасарсан амьтны яриа ийм байдаг байгаа даа.

	Равдан — Арга нь тасарсан хүний яриа биш шүү, Дамдин гуай, харин дэлгэр сайхан зунаас уйддаггүй хүний яриа шүү.

	Дамдин — Үгүй чи уйдахгүй гээд яах хүн бэ?

	Гончиг — Чухам аа, ингэхээр ажиллаад л байх хэрэгтэй болох нь ээ дээ.

	Дамдин — Ажлаар би хэнээс ч дутахгүй, харин хажуугаас оролдоод зааварлаад байхад тун дургүй, яагаад вэ гэвэл би мэднэ. Үгүй ер нь Гончиг оо, чи юу гэж бодож байна. Энэ багийн дарга хүүхэн нэг л биш ээ. Надад хүртэл зааж зааварлах гээд...

	Гончиг — (инээж) яриад бай. Чиний яриаг сонсоход хэзээний сонин санагддаг юм.

	Дамдин — Хэ, муу хөгшин чөтгөр чамайг.

	(Ханд хувин дүүрэн сүү барин ирэв)

	Ханд — Үгүй та минь ээ, та нар гэрт орооч дээ! 

	Гончиг — Зүгээр, зүгээр, гадна аятайхан байна.

	Xанд — Дамдиан! Танайхан сайн биз дээ? Дэжид ээ, хүүхээ чи гэрээс хувинд айраг хийгээд авчраач, ядахдаа юм ууцгаах сан байгаа даа.

	Дамдин — Таны бие тэнхээ сайн биз дээ?

	Ханд — Яах вэ дээ. Хөгшин хүн тэгээд л нэг салгалж л явна.

	(Дэжид, Ханд хоёр оров)

	Дамдин — Ханд ер нь айхтар хөгшин юм даа. Эдний чинь нэг жаал хүү нь хаа бил ээ?

	Гончиг — Сургуульд

	Дамдин — Хөөрхий эцэг нь өнөө 45 оны байлдаанд амь үрэгдсэн бил үү дээ?

	Гончиг — Тийм ээ, тэгээд Туяа нь сургуулиа орхиод дүүгээ сургаж байна шүү дээ.

	Дамдин — Эднийх ч өөдөлж яваа шүү, үүнээс илүү яах вэ.

	(Ханд, Дэжид хоёр айраг, хул авчрав.

	Ханд саальд явав)

	Дэжид — Ханд гуайн орноос би та нарыг зочилъё. Айраг ууцгаа (Бүгдэд аягалав).

	Равдан — Үгүй энэ багийн дарга хаачив аа, өчнөөн хүн дуудуулчхаад өөрөө байдаггүй, юм бил үү дээ.

	Дамдин — Нээрэн нөгөө л уралдаан муралдааны тухай биз дээ. Мэдэж ядах юу байх вэ. Хэрэв туршлага солилцох энэ тэр ажил байгаа юм бол очоод асууна биз. Мэдэхийгээ хэлээд өгнө гэж хэлээрэй. Хэдий болтол хүлээх вэ?

	Гончиг — Хүлээ л дээ. Одоо юу удах вэ, үгүй чи чинь настай томоотой хүн байж, буурьтай суурьтай хөдөлж бай л даа. Чиний тэр нэг цагт сайн малчин гэж гайхуулж явсан чинь өнгөрч, яагаад ч сайн малчин болчихсон юм бэ дээ, бүү мэд.

	Дамдин — Гончиг минь, чи намайг сургах дуртай байдаг. Намайг сургах гэж ядаж байснаас айлынхаа ишигний хэрийн чадалгүй мөртөө, уулын чинээ санаатай энэ хүүхнийг сургаж байвал дээргүй юү. Ай даа би та нарт юу гэж хэлэх вэ. Манай хуучин дарга Нямжавын юу нь болохгүй болоод энэ хүнийг оронд нь сонгов оо?

	Гончиг — Нямжавын юу юу нь болоод байсан юм бэ. Та хоёртой нийлж лонх хоосолдог уу даа?

	Дамдин — Танай л энэ Туяагийн дэргэд, ёстой уул шиг хүн дээ. Ард олныхоо учир зовлон эрэлт хүсэлтийг сайн мэднэ. Манай багийн ажлыг хэдэн жил болгоод л байсан юм. Тэгэхэд танай энэ муу нусгай хүүхэд, учиргүй л нэг их уралдаан, шинэ арга туршлага гэхээс өөр юу ч мэдэхгүй, юу ч хийж чадахгүй.

	Равдан — Яах вэ дээ, манай багийг нэг сайн хөөдөөд л тавчих нь биз.

	Дэжид — Чи чинь багийн ажилд бас санаа зовдог юм уу?

	Гончиг — Нямжав ард түмний эрэлт хүсэлтийг мэддэг байсан гэнэ. Жаалхан чинээлэг та нарын эрэлт хүсэлтийг мэддэг байж бусад ардууд бүгдээрээ малаа өсгөх дургүй байсан хэрэг үү?

	Равдан — Юу ч л гэсэн Туяагийн дэргэд л амьд дарга даа.

	Дамдин — Чухам үгүй, танай Туяа юу чадах юм бэ?

	Гончиг — Хийгээд эхэлж байна. Энэ уралдааныг хар энэ жилийн сүү тос, мал мах болоод бусад ажлуудыг үз, хэзээ манай баг ингэж хугацаанд нь гүйцэтгэж чадаж байлаа даа?

	Дэжид — Тийм ээ.

	Дамдин — Чи Гончиг оо, идэвхтэй идэвхтэй гэхээр битгий багийн бас нэг дарга болчих гээд бай. Хөгшин хүн бид хоёр шиг нь хөндлөнгөөс нь хөл гараа хугалчих гэж ингэж явах нь яршиг юм биш үү?

	Гончиг — Дандаа л яршиг төвөг хоёр, чиний энэ олон яршиг төвөг хоёр олон юмыг чинь чөдөрлөнө шүү!

	Дамдин — (инээж) Чи ер нь зөв буруу юман дээр нэг бол намайг сургаж байх санаатай, нэг бол давж байх санаатай, чи хө тавь хүрсэн хүнийг сургаж болдоггүй, таван нохойг тууж болдоггүй гэж мэдэх үү?

	Гончиг — Тавь хүрсэн хүнийг сургаж болдоггүй гэнэ шүү. Түүн шиг худал үг байхгүй, би чамаас дүүгүй тэгэхэд шинэ бичиг сурчихсан, одоо ном сонин сайн уншдаг болсон.

	Дамдин — Хүн болгон адилгүй, морь болгон жороогүй шүү, Гончиг оо!

	Гончиг — Чи бид хоёр хэн нь хэнээсээ илүү байх вэ дээ, яг адилхан, багадаа хийдэд сууж тангад ном үзэж байсан тэгэхэд харин чи илүү сурч байсан байх аа (Пауз) Чи багадаа мөн ч ойтой хүүхэд байж билээ.

	Дамдин — Багын ухаан санаа одоогийнхтой яаж адилхан байх вэ. Нээрэн бид хоёр ч мөн ч эртний улс найзууд байна шүү.

	Гончиг — Ай за, хэлээд яах вэ. Дамдин минь, чи бид хоёр хийдээс гурав дахин хамт оргож, гурав дахин хүргэгдэж цасан шуурганд хээр хонож явсан. Тэгээд бас хийдээс хамт хөөгдөж явж шүү дээ.

	Дамдин — Одоо ч өтөлжээ дээ. Мөд хадан гэртээ харих ойртож.

	Гончиг — Тавин нас гэдэг чинь эр хүнд тааруухан насаа хө, хаа ч байсан юм.

	Дамдин — Чи ер нь өтлөхгүй хүн юм.

	Гончиг — Чи ч гэсэн дээ.

	Дамдин — Би ч яах вэ.

	Гончиг — Энэ золиг би ч дандаа яах вэ, би ч яах вэ гээд биедээ зөв өгөөд хойшоо сууж доошоо малтаад байдаг юм шүү. Чи ер нь юм бүр дээр хойшоо суух дуртай шүү. Өнөө хичээл номоо хөгшин энэ тэр гэж байгаад хаячсан гэх шиг билээ.

	Дамдин — Хаясаан. Хаясан гэнэ шүү. Үсэг холбож байсан шүү дээ.

	Дамдин — Над шиг хүн барахын аргагүй хэцүү юм билээ.

	Гончиг — Үсгээ л цээжилснээс хойш амархан даа, тун амархан. Чи аан гэж бай. Ном сонин уншина гэдэг чинь их сайхан юм. Би одоо л нэг амтыг нь мэдэж авлаа. Манай багийн дарга энэ хүүхэн юм асуухад урамтай гэдэг нь. Тэгээд бас ойлгуулах нь амархан гэдэг нь. Хэдхэн өдрийн дотор энэ бүгдийг надад зааж өглөө. Одоо би нүдтэй болсон юм шиг болжээ. (Нүднийхээ шилийг зүүж) Алив хө, аймгийн сонин уншицгаая. (Өврөөс сонин гаргаж) Хүүе, манай багийн уралдаан гарчхаж 1, 9 дүгээр багийн ардууд хөдөлмөрийн уралдаан байгуулж дор дурдсан үүргүүдийг хүлээж авлаа.

	Дэжид — Нээрэн манайхны уралдааны тухай гарчхаж. Ямар түргэн юм бэ?

	Дамдин — Би тэр үүргүүдийг мэднэ. Түүнийг уншаад яах вэ. Шүдгүй нохой яс хураана гэгчээр ямар их үүрэг авна вэ?

	Равдан — Манай багийн дарга сайн хүн болох гэж сагсуурч байгаа нь тэр байхгүй юу даа.

	Дамдин — Ёстой л тийм болж дээ. Тэр нэгдүгээр баг гэдэг чинь сумын хэмжээн дээр битгий хэл аймаг хотын хэмжээн дээр олон удаа тэргүүн дээгүүр сууриудыг эзэлж байсан баг байгаа юм. Тэгэхэд манай баг эн зэрэгцэнэ гэдэг хол байна. Би өдий болтол малын дэргэд явсан хүн бага сага төсөөлгүй яах вэ. Тэгэхэд шинэ арга шинжлэх ухааныг нэвтрүүлэх талаар шургуу ажиллаж мал аж ахуйд олны хүчийг зөв зохион байгуулж хамтарсан хүчээр үгүй юу юу гэнэ вэ. Толгой эргэмээр олон юм бичээд тэгээд манай баг энэ жил хадлан гэж лут их авах юм биз дээ. Бараг бүх бэлчээрээ хадаж аваад багийн халдашгүй фонд гэгч юм бий болгох юм биз дээ. Энэ хүүхэн багийн дарга болоод хэтэрхий хөнгөдөж байна.

	Гончиг — Уухай чи ингээд далан долоон үгээ дэлгээд хойшоо сууж эхлэв үү?

	Дамдин — Үгүй та нар бодоод үз. Тэр хүүхэн энэ үүргийг яаж биелүүлнэ гэж бодов оо! Өөрөө бол чадна л гэж бодож байгаа байх даа. Бүсгүй хүн богино жолоотой доо. Амьтныг чирэгдүүлж, чирэгдүүлж л дуусах вий дээ.

	Равдан — Дамдин гуай, ёстой нэг зөв олж хэллээ дээ.

	Гончиг — Юу ч гэсэн та хоёрын урт жолооноос богинодохгүй байх.

	Дэжид — Тэр хүүхэн чинь бүгдийг нь бодож боловсруулаад олны саналыг авч хийсэн юм.

	Дамдин — Хэний саналыг хүү минь арай чинийхийг биш биз дээ.

	Дэжид — Минийх ч бас оролцсон.

	Дамдин — Тийм байлгүй дээ. Надаас л лав асуугаагүй дэг.

	Гончиг — Чи тэгээд хурал дээр гараа эвхээд дуугүй суугаад байхын оронд болохгүй зохисгүй байгааг нь хэлэх нь яасан юм бэ?

	Дамдин — Би ганцаараа хэлээд яах юм бэ? Ихэнх нь бодохгүй учрыг нь тунгаахгүй танай энэ хүүхний ярьж байгааг зөвшөөрөөд л байсан Гончиг мөн дөө тэр чинь, бүгдээрээ бодохгүй зөвшөөрөөд л байсан хэрэг үү?

	Дамдин — За за больё. Гончиг минь, чи бид хоёрын яриа хэзээ л таарч байлаа. Чи ч өтөлсөн хойноо эрдэм номтой болж байгаа юм байна, надаас эрхбиш дээр байлгүй яах вэ, мэдэлгүй яах вэ (ёжтой инээж) Манай ахлагч ухуулагч сургуульд явсан гэв үү?

	Гончиг — Тэгээд яагаа вэ?

	Дамдин — Тэгвэл манай хөгшнийг оронд нь тавьж харлах вий дээ. Тэгвэл ч би дүүрчээ дүүрч.

	Гончиг — Бусдад нь юу юм бэ? Зүгээр чамдаа л ухуулагч даа.

	Дамдин — Тэгнэ ээ, чамаар бас болгоно байх. Хөгшин хүн өөрөө өөртөө цаасан малгай өмсгөх муухай шүү. Түүн шиг муухай юм байхгүй. Чи арай нээрэн тэгж горьдож явдаг юм биш биз дээ. Магадгүй шүү, энэ зөнөг чинь. Манай багийн нэг мундаг хүүхэд цэргээс ирээд байгаа шүү, нөхөөр!

	Равдан — Зоригт уу?

	Дамдин — Ай даа.

	Гончиг — Тийм ээ сайн хүүхэд.

	Равдан — Нээрэн Зоригтыг уржигдар сум дээр дуудаж манай багт ажил хийлгэхээр болсон гэнэ билээ.

	Дамдин — (Ихэд сонирхож) Тийм үү? Ай даа бас лут сайн хүүхэд дээ. Цэрэгт сайн дураараа явж цэргийн сургууль төгсөөд 45 онд гавьяа байгуулж явсан танай энэ муу Туяагаас чинь хавьгүй дээр, бага хүн хэр нь ухаантай суурьтай, манай багийн дарга л байж таарна, тэгвэл та нар шиг юм мэддэггүй мөртөө том том цээжтэй амьтад дороо буугаад л өгнө. За ашгүй хүлээсэн Туяа маань ч ирлээ.

	(Туяа ирэв)

	Туяа — Сайн байцгаана уу? Та нар цугларцгааж байна уу?

	Дамдин — Ирээд байна, та юу гэж дуудсан бол? Бид нэлээд хүлээлээ.

	Туяа — Айраг ууцгаасан уу, та нар?

	Гончиг — Уусан, уусан.

	Туяа — Уцаарлах ч юмгүй, Дамдин гуай, одоо мөд намрын ажил боллоо. Ингэхлээр би та бүхнээс асууж мэдэхгүй бол болохгүй зүйлүүд нэлээд байна. Энэ чинь нэг айлын ажил биш нэг хэсэг айл багийн ажил болохоор хэцүү байна шүү дээ.

	Равдан — Аргагүй. Тэр ч хэцүү байлгүй яах вэ, мэдээжийн хэрэг.

	Туяа — Дамдин гуай, Равдан та нар юу гэж бодож байна. Бид одоо яах вэ, цаашаа ер нь яаж ажиллах вэ?

	Равдан — Та чинь яаж ажиллахыгаа мэдэхгүй байгаа хэрэг гэж үү?

	Дамдин — Яах вэ хуучин хэвээрээ л ажиллаад байна биз, болоод л байдаг юм.

	Туяа — (Равданд) Равдан та зарчимтай шиг яриарай. Би засаг захиргааны үндсэн байгууллагын даргын хувиар ярьж байна шүү. (Дамдинд) Юу юу нь яаж болоод байсан юм бэ?

	Дамдин — Юм юм нь дээ. Харин танаас асуухад юу нь болоогүй байсан юм бэ.

	Туяа — Манай баг мал өсгөх улсын төлөвлөгөөг жил дараалан тасалдуулж байсны шалтгаан юуных вэ?

	Дамдин — Би бусдын ажлыг мэдэхгүй, өөрөө өөрийгөө л мэднэ.

	Туяа — Танай мал бас өсдөггүй шүү дээ.

	Дамдин — Ах нь хашир хүн шүү хүүхээ. Танай мал хэдэн жил дараалан өсөж. За энэ сайн хэрэг. Манай болоод бусад нэлээд хэдэн айлын мал өсдөггүй байж. Хойтон жил танайх хорогдоод манайхны мал өсчихийг хэн байг гэх вэ. Айлынхаа үүдээр болдог тийм нэг хачин учир бас бий шүү.

	Туяа — Би айл бүрийн үүдийг малаа өсгөдөг болгох сон гэж бодоод та бүхэнтэй зөвлөж ярих гэсэн юм.

	Дамдин — Охин минь чи санахгүй санаа санаж байна. Энэ чинь салахгүй өвчин шүү.

	Гончиг — Дамдин, Дамдин чи битгий дөргүй бух шиг загнаад бай.

	Дамдин — Дарга тэгээд энэ төлөвлөж байгаагаа бүтээж чадна гэж бодож байгаа биз дээ.

	Туяа — Би ганцаараа чадахгүй нь мэдээжийн хэрэг багийн ажлыг өөд татъя гэвэл бид бүгдээрээ зүтгэх хэрэгтэй. Би та нартай энэ тухай зөвлөж ярих гэсэн юм. Гэтэл ондоо ажил гарчихлаа. Нэгдүгээр багийнхан байгуулсан уралдааныхаа үүргийг солилцохоор одоо ирнэ. Пүрэвжав гуай бас ирнэ. Ингэхлээр манай багийн уралдаанд авсан үүрэг дээр сум багийн тэргүүний малчдын хувьд Гончиг гуай, Дэжид хоёр үсгээ зурна. Алив гэрт оръё.

	Гончиг — Одоо ингээд ирэх хэрэг үү?

	Туяа — Тийм одоохон ирнэ.

	(Тэр гурав гэрт оров. Дамдин, Равдан хоёр үлдэж)

	Дамдин — Нээрээ Зоригтыг манай багт ажил хийлгэх гээ юү?

	Равдан — Тэгсэн гэнэ билээ.

	Дамдин — Тэгвэл тэр чинь багийн дарга болно доо хө.

	Равдан — Харин яадаг бол? Хэрэв болбол лав л Туяагаас дээр байх даа.

	Дамдин — И-ш хаа зүйртэй юм. Хамаагүй дээр болно.

	Равдан — (Нэгэн юм ажиглаж туйлын баяртай) Дамдин гуай, Дамдин гуай, та энэ ирж яваа хүнийг таних уу?

	Дамдин — Нөгөө Зоригт хүү чинь биеэрээ байна шүү дээ.

	Равдан — Зоригт бид хоёр ч нэг голд өвөр түрийндээ орж өссөн хүүхдүүд ээ.

	Дамдин — Равдан минь чи миний дэргэд битгий ингэж худлаа хэл. Би лав мэдэхгүй юм байна. Харин энэ хүүхэд бид чинь сайнаар ярих юм бол садан болох улс уг удмаар нь яривал манай эмгэний дүүгийн хар хүүгийн ах. Мөрийн эцгийнхтэй хамаатай хүүхэд байгаа юм.

	Равдан — Юу юу гэнэ ээ? Ахын эхнэрийн эцгийн бүр хамаатан болчихлоо. Сайн нэртэй л бол танайхны хамаатан байдаг юм чинь дээ. Нямжав гуайг хүртэл та юу гэж ярьж байлаа? Арай энэ Туяа бас танай хамаатан төрөл биш биз.

	Дамдин — За за элэнцэг хуланцгийн чинь хамаатан садан...

	(Зоригт ирэв)

	Дамдин — Сайн байна уу, хүү минь?

	Зоригт — Сайн байна уу, Дамдин гуай?

	Равдан — За сайн байна уу? Зоригт оо! Мань хүн одоо орон нутагтаа ажиллана биз дээ?

	Дамдин — Асуулт юу байх вэ, тэгэлгүй дээ.

	Зоригт — Харин яадаг юм бол доо, намын үүрийн дарга Пүрэвжав гуай багийн ажилд оролцон тусалц гэсэн.

	Дамдин — Ай тэгэлгүй дээ. Манай баг гэдэг чинь, нэг толгойгүй газар байгаа юм.

	Зоригт — Багийн дарга Туяа гэв үү?

	Дамдин — Тийм ээ, яагаа вэ өнөө (зааж) энэ Ханд хүүхний ...

	Зоригт — Бид бага сургуульд хамт сурч байсан, танина аа.

	Дамдин — Нялхаараа, ядаж бүсгүй хүүхэд, нялхаараа ч гэж дээ. Ер нь тэгээд юм мэдэхгүй амьтан юм. Өөрөө хэдхэн малтай. Түүнийгээ яах вэ хэдэн жил дараалж өсгөж гэнэ. Тэгээд бусдыг хэчнээн ч малтай байсан хамаагүй хүн бүрийг өөрийнхөө хэдхэн малыг малладаг шиг ажиллуулах санаатай юм. Манай хуучин дарга Нямжавын дэргэд ажлын дөр мэдэхгүй хий л нэг их би багийн дарга гэсэн байдалтай дүрэмдээд байхаас өөр юу ч байхгүй. За хүү минь энэ багийн ажлыг чи л нэг өөд татна даа. Пүрэвжав гэдэг чинь ч ухаантай хүн бил ээ шүү. Манай багийн даргыг одоо л нэг олж тавих нь дээ.

	Равдан — Ай даа ганцхан олж байна.

	Зоригт — Туяа тийм муу ажилтай гэж үү? Би багийн ардуудаас ганцхан та хоёроос л ийм муу үг дуулж байна. Харин тэр Нямжав гуай чинь манай багийг бүр баллачих шахсан юм биш үү? Ардууд бүгдээрээ л хэлж чадахгүй юм байна даг.

	Дамдин — Үгүй хүү минь, тийм муу хүн биш байсан юм. Чи аан гэж бай, ядаж хүний учир зовлон мэднэ. Тэгэхэд энэ бүсгүй, ингэж ингэж байна. (Гончиг Дэжид, Туяа нар гарч ирэв).

	Зоригт — Сайн байцгаана уу?

	(Бүгд мэндлэлцэнэ)

	Туяа — Ашгүй Зоригт та хүрээд ирэв үү? Би таны тухай Пүрэвжав гуайгаас дуулсан.

	Дамдин — За Зоригт оо, хүүхээ хоёулаа сүүлд нэг тухтай ярилцъя даа. Манайхаар очно биз дээ? (Пүрэвжав ирэв)

	Пүрэвжав — Сайн байцгаана уу? (бүгдээрээ мэндлэлцэнэ)
Нөхөр Зоригтыг танай баг дээр ажиллуулах болсон шүү дээ, 

	Дамдин — Уухай даа. За юугаар вэ?

	Пүрэвжав — Нөхөр Зоригт цэргийн албыг олон жил идэвхтэй хаасан, чадвартай намын гишүүн хүн байгаа юм.

	Туяа — Тийм ээ, бид хуучин танил.

	Пүрэвжав — За Зоригт оо, та нөхөр Туяа даргатай есдүгээр багийн ахлагч ухуулагчаар ажиллах болно. Өнөөдрөөс эхлэн багийнхаа ажил, ард олныхоо аж байдал, хүсэл эрмэлзэлтэй танилц, танай баг сүүлийн хэдэн жил дараалан мал өсгөх улсын төлөвлөгөөг тасалдуулж ирсэн юм. Энэ нь удирдлагын муугаас болсон хэрэг. Тэгээд нөхөр Туяа ард олны оргилсон хөдөлгөөнийг дэмжиж, тус сумын хамгийн тэргүүний багатай хөдөлмөрийн уралдаан байгуулаад ажиллах гэж байна. Энэ бол та нарын ажлын зөвхөн эхлэлт буюу төлөвлөгөө нь юм. Үүнийг биелүүлэхийн төлөө цуцалтгүй ажиллаж, өөрийнхөө багийг манай тэргүүний багийн хэмжээнд хүргэх хэрэгтэй. Нэгдүгээр багийн нөхөд ч бас байран дээрээ байгаад байхгүй нь мэдээжийн хэрэг... (Туяад) Уралдааны чинь гэрээ бэлэн биз дээ?

	Туяа — Бэлэн, гэрт бий.

	Пүрэвжав — За түүнийг чинь үзье. Одоо өнөө төлөөлөгчид маань ирэх болчихлоо шүү.

	(Бүгдээрээ гэрт орно. Зоригт, Туяа хоёр үлдэж)

	Туяа — За Зоригт оо хийгээд байна даа. Хийж чадвал ч дурламаар ажил бололтой.

	(Гэрт оров.)

	Зоригт — Дурламаар ажил гэнэ. Мөн ч сайхан хүүхэн болж шүү. Надад ч дурлах юм олон гарах нь ээ.

	 

	X ө ш и г


ХОЁРДУГААР ҮЗЭГДЭЛ

	Намрын сайхан өдөр, голын шугуйд өдий төдий өвс бухалдсан харагдана.

	Алсад өндөр сүрлэг уулын их ам үргэлжилнэ. Тайзан дээр Равдан, Дамдин хоёр тус тусдаа өвс бухалдан дуусаж байна.

	 

	Дамдин — Ёо ёо (сууж), за ашгүй жаалхан өвсөө амьтны хүчээр хадуулаад авлаа. Энэ нэг атга өвсийг чинь яаж авна даа гэж сэтгэл их зовж байсан юм сан. Ингээд болдог байж. Одоо чинь хэний хэний хуваарьтай газар хадах үлдээд байна даа. Өглөөнөөс хойш Доржийн, Осорын, Санжаагийн, бас танайх, манайх, одоо ер нь цөөхөн үлдэж шүү.

	Равдан — Хаа ч байсан юм бэ? Одоо бас хэдэн айл бий. Тэгээд өнөө багийн фондын өвс гэж яана аа, ингээд л энэ оны ажил гэдэг чинь завхарсан их юм.

	Равдан — Дууслаа (гэдрэгээ харан хэвтэж ёо ёо)

	Дамдин — Өнөө Гончиг маань яаж байдаг бол (дуудаж), Гончиг оо, чи дуусав уу, дууссан бол наашаа ирж тамхи тат.

	Гончиг — (далдаас) Одоохон дууслаа.

	Дамдин — Энэ жил ч газар дэлхий сайхан гарсан юм даа.

	Равдан — Танай газар ч арвин юм аа.

	Дамдин — Тийм шүү, хэдэн жилийн өмнө багийн ардууд малын тоо толгойгоор нь бодож хуваарилсан газар байгаа юм. Манай өвс жилдээ элбэг хүрдэг юм. Энэ жилийн ургац сайныг хэлэх үү, одоо боллоо.

	Равдан — Танайх ноднин жил баахан өвс худалдсан гэл үү? Ноднин хавар ч өвстэй хүн л юм олох байсан даа.

	Дамдин — Баахан биш ээ, хэдхэн тэрэг өвс. Малын тэжээлээс илүү гарах дээр нь худалдчихсан юм.

	Равдан — Энүүхэндээ л гэж ярихад та ч мөн зоригтой өвгөн юм аа. Танай хэдэн үхэр ч тэгэхэд яс арьс хоёр байсан шүү дээ. Бас ганц хоёр тоотой юм үхсэн биз?

	Дамдин — Пээ бүү үзэгд, дуугүй бай, чи бид хоёрын энэ яриаг нөгөө хүүхэн чинь дуулчхаад бас нэг ярианд нь баримт болоод орчихно.

	Равдан — (инээж) Та чинь энэ хүүхэн битгий хэл энэнээс цаадах дарга нартай тулаад л байдаггүй сан биш бил үү?

	Дамдин — Горьгүй, горьгүй бусад улстай ч яриад учраа ололцоод байдаг сан. Энэ бүсгүй ч нэг л биш ээ.

	Равдан — Туяа ч яах вэ дээ. Нэг их сүр үзүүлэх санаатай. Түүнээс хэн айх вэ? Харин танай тэр Зоригт чинь ер нь түймэр шиг эр юм аа. Туяагаас илүү гэхээс дутуугүй байх аа.

	Дамдин — Равдан минь чи битгий шинэ хөгжиж байгаа хүний нэр хүндийг гутаагаад бай. Туяа Зоригт хоёрыг жишээлж үзэх юм бол газар тэнгэр хоёр шиг ялгаа бий. 

	Туяа — (Далдаас) Гончиг гуай та дууссан бол одоо тийшээ оч!

	Дамдин — За, тэр болохоо байлаа, босооч босооч!

	Равдан — Миний босох ч яамай. Таны хэлснийг л бүү дуулчихсан байгаасай.

	(Туяа ирэв)

	Туяа — Та хоёр өвсөө бухалдаж дуусав уу?

	Дамдин — Дууслаа хүүхээ!

	Туяа — Тэгвэл тийшээ очиж хадалцаарай!

	Дамдин — Аа!

	Равдан — (Сэмхэн, үзэгчдийн зүг) мань өвгөний лазагнахыг чагная.

	Туяа — Манай багийн бусад айлуудын хадлан хэвээрээ байна шүү дээ.

	Дамдин — Үгүй хүүхээ, миний ажил гэдэг зуун задгай, жаран хагархай яана даа. Энэ өвсөө татаж авах энэ тэр гээд л...

	Туяа — Танайх өвсөө хадаад бухалдчихсан байна. Бусад айлуудын хадлан хэвээрээ байна шүү дээ. Тэдэндээ туслалцахгүй яах вэ.

	Дамдин — Аа хар л аа! Би ингээд л өөр өөрсдийн нь хуваарьтай газруудыг хадаж өгөөд л эзнийг нь үлдээгээд байх юм бодож.

	Туяа — Та хурал дээр байгаагүй бил үү?

	Дамдин — Байгаагүй, өчигдөр орой ирсэн чинь, маргааш бүгдээрээ хадланд гарна гээд л хүн толгойтой бүр л шахаж шаардаад байхаар нь ирж байгаа нь энэ.

	Туяа — Бид ингэж ярьсан. Тус тусынхаа өвсийг ч хамтарч, багийнхаа фондыг ч хамтарч хадна гэж.

	Дамдин — Аа тийм үү? Тэгвэл хүү минь би хуваарьтай газар нь яах вэ хамт хадалцъя. Харин тэр фондын өвс хадалцах ажлаас л муу хөгшин ахыгаа чөлөөлж үз.

	Равдан — Дарга аа! Миний бие жигтэйхэн халуураад л байх шиг байна.

	Дамдин — Байз л даа. Би энд ярьж байна.

	Туяа — Хэнд ч чөлөө өгөхгүй.

	Дамдин — Уухай даа, дургүй ч биш л дээ, үнэхээр гачигдалтай болоод.

	Туяа — Харин бүх хөсгөө өгнө дөө.

	Дамдин — Пөөх хөсгөө өгнө дөө гэнэ ээ?

	Туяа — Тийм ээ

	Дамдин — Тэр ч бүр болдоггүй хэрэг ээ! Хүн хүний юмыг хайрлах биш, тэрэг ч үгүй, шар ч үгүй болно гэсэн үг.

	Равдан — Тэгвэл манай тэрэг хөсгийг ав л даа.

	Туяа — Чамайг тэрэгтэй чинь, хөсөгтэй чинь ажиллуулна. Та нар ер нь ойлгож байна уу? Багийн фонд гэдгийг чинь багийн ардууд бид өөрсдөө л хувааж хэрэглэх юм шүү.

	Дамдин — Хүү минь цаг ямар ч болоо билээ. Би өөрөө ч явахгүй, хөсгөө ч өгөхөө больё. Тэр өвснөөс чинь авахгүй.

	Туяа — Би хэнд ч чөлөө өгөхгүй. Хэрэгтэй цаг болбол, гуйлтгүй өвс өгнө. Бид нийтээрээ ажиллаж байгаа энэ ажлыг дур зоригоороо хаяж явах юм бол зэмлэл хүлээх л болно гэдгийг анхаарах хэрэгтэй.

	(Явав)

	Дамдин — Үгүй энэ чинь хэцүү юм болох нь шив.

	Равдан — Зэмлэл хүлээлгэх болно гэв үү?

	Дамдин — Чи ч яах вэ, намайг бодоход хүчтэй чадалтай залуу хүн, надтай барьцахаасаа ичихгүй байна уу?

	Равдан — (Уурлаж) тантай хэн барьцсан юм бэ?

	Дамдин — Үгүй гэх үү? Надад чөлөө олгочихмоор байхад нь чи зэрэгцэж ирээд л саад болоогүй юу?

	Равдан — Тэгж ярих юм бол ч харин та хөгшнөөрөө түрээ барьж над саад болсон доо.

	Дамдин — Ганзага дөрөөнд сая хүрч байгаа зулбасга байж, яасан шартай эд вэ?

	Равдан — Та чинь өтөлж үхэх гэж байгаа мөртөө яасан саваагүй өвгөн бэ?

	Дэжид — (Гүйн ирж) Нөхөр Равдаан! Очиж ажил хий. Бид таны хадлан дээр чам шиг ингэж байсан уу? 

	(Бас Гончиг нөгөө талаас ирэв)

	Дамдин — Ах захаа алдсан тархийг хуухай, чи настай хүний урдаас ингэдэг хүн бий?

	Равдан — Буруу өтөлсөн тантай ингэж ярихад яадаг юм бэ? Яваад сураарай.

	Гончиг — Хөгшин залуу хоёр мөн таарч даа. Бие биеэсээ ичдэг ч болоосой.

	Дэжид — Равдан! (Равдан дуртай дургүй явах гэнэ) Хүн чамайг ийм байхад муулахгүй, магтана гэж чи боддог уу?

	Равдан — Би яагаа вэ?

	Дэжид — Чи хэрүүлч, ажилд назгай, илүү үгтэй амьтныг уруу татдаг өөрийн чиглэсэн бодолгүй.

	Равдан — Хайргүй хүнд л ийм олон буруу юм харагддаг байжээ. Хайртай хүнд бол...

	Дэжид — Чамтай чинь ер нь юу гэж ярих вэ дээ?

	(Далд орцгоов)

	Дамдин — Би ч хөгшин хүн, чөлөө гуйна. Та нар чадал тэнхээтэйгээрээ хийцгээ. Ер нь энэ багийн дарга хүүхэн настайчуудыг боддоггүй яасан өөдгүй хүүхэд вэ?

	Гончиг — Хөгшин чадалгүйд нь бид оролцох хэрэг үү?

	Дамдин — Чи чадалтайд нь оролц л доо. Энэ олон залуучууд байхад ерөөсөө миний хэрэг алга.

	Гончиг — Яагаад тийм байх вэ дээ, Дамдиан! настайчууд бид дэргэд нь байхад үгүйдээ зааж засварлаж өгөхөд залуучуудад хэрэг болно шүү дээ.

	Дамдин — Миний заавраар орох юм бол, энэ авсан өвс манай багийнханд болно. Ингэж уулын хяр хүртэл хадна гэдэг чинь юу гэсэн үг вэ? Өвөл болохоор тэр өвсөнд чинь хэн хүрч чадах юм. Хэнд хэрэгтэй фонд болох юм бэ, ёстой ажлын гарз.

	Гончиг — Харин би хэлж байна шүү дээ. Тэнд нь хураах нь алба уу? Өөр нэвтэрч болохуйц газар хурааж байгаад дараа нь нэг ухасхийгээд авч болно биз дээ?

	Дамдин — За гайгүй, та нарын авахыг үзээд л байя, үзээд л байя. Чи бас хошуу ам нэмж дэмий ажил их хийлгэж байна аа даа, хө. Үгүй өнөө хүүхэн чинь хаачив аа. Нэг хэдэн үг солиод буцъя байз.

	Гончиг — Хээ цэс, буруу ишилсэн сүх шиг...

	(Гончиг явахад Зоригт ирэв)

	Дамдин — Аа ашгүй, Зоригт минь яваад ирлээ. Энэ хүүхдээс чинь аятайхан гуйж байгаад чөлөө аваад явчихъя.

	Зоригт — Туяа хаа явна, Дамдин гуай?

	Дамдин — Мэдэхгүй хүүхээ, энэ эх өөд л яваа байх аа хүү минь, муу хөгшин ахыгаа энэ ажлаас чөлөөлж үз. Чи ямар миний ажлыг мэдэхгүй биш дээ.Зуун задгай шүү дээ.

	Зоригт — Дамдин гуай минь, Дамдин гуай минь, одоо бидэнд өвс авахаас илүү чухал ажил алга.

	Дамдин — Үгүй энэ олон шижигнэсэн залуучууд байхад надаар яах юм бэ?

	Зоригт — Таны хэрэг байлгүй яах вэ. Ер нь хэнийг ч чөлөөлөхгүй.

	Дамдин — Үгүй Зоригт оо, чи ахыгаа л нэг яаж ийж байгаад явуулчих.

	Зоригт — Болохгүй, та бодоод үз. Хүн болгон тан шиг чөлөө авах гээд байвал, хэн энэ ажлыг хийх вэ. Энэ ажил маань хэний ажил бэ? Бүгдээрээ бидний ажил, бидний фонд, бид хэрэглэх юм. Та юундаа ингэж дургүйцээд байгааг би ойлгохгүй байна.

	(Явав)

	Дамдин — Нөгөө нэг их магтаад байсан хүүхэд маань бас Туяагийн талд орчихжээ. За за ийм байдаг байна шүү.

	(Туяа, Пүрэвжав хоёр ирэв)

	Пүрэвжав — Дамдин гуай, Равдан хоёртой би ярья (зааж). Энэ амны эх өөд машинаар хадаж болохгүй байх шүү. Дээш нь гараар хадах юм байгаа биз дээ (Дамдиныг ажиглав).

	Туяа — Тийм ээ, багийн фондыг тэнд хадна. Цас их уначихвал өвс авахад хэцүү газар байгаа юм. Гэсэн ч газрын цагаанд гаргаж хураачхаад аажуу уужуу татаад авчихад болох юм аа. (Пүрэвжав, Туяа нарыг Дамдин сая мэдэв)

	Пүрэвжав — Би мэднэ, мэднэ. Ойн цоорхойг хүртэл хадаж авах юм биз дээ. Нэлээд төвөгтэй болно доо.

	Туяа — Гэсэн ч бид хийх ажлынхаа 50 хувийг гүйцэтгэж чадлаа гэж бодож байна. Тэнд машинаар хадаж болох газар байхгүй, станцын машинуудыг шилжүүлэхэд болно. Бид ажлаа хугацаанд нь дуусаж элбэг чадна.

	Пүрэвжав — Зөв зохион байгуулалттай бөгөөд шалгалттай ажил бол хүнийг ажилч хичээнгүй болгодог юм. Хамтарч ажиллавал ямар ашиг бүтээл гардгийг ажил дээр нь маш зөв нотолж өгөх хэрэгтэй. Удирдаж зохион байгуулж ажиллуулна гэдэг амархан юм биш шүү. Одоо боллоо, гүйцлээ гэх эцэс байдаггүй юм. Танай энэ ажлаас заавал сайн амжилт гарна. Урьд нь ийм их хадлан авч чадах бололцоотой байсан хэр нь авч ашигладаггүй байсан. Бас мал өсгөх төлөвлөгөөгөө биелүүлдэггүй байсны ганцхан уршиг бол тэжээлийн баазгүйгээс болж байсан хэрэг. Ингэхээр уралдаанд авсан үүргийнхээ ёсоор ажиллаад л бай. Танай багийнхантай уулзахад бүгдээрээ л их урам зоригтой байцгаах шиг байна. Тийм биз Дамдин гуай?

	Дамдин — Аа тийм л байх даа.

	Пүрэвжав — Манай бусад багууд ч гэсэн тун сайн ажиллаж байна.

	Дамдин — Бүгдээрээ л хадлангаа авч байгаа биз дээ.

	Пүрэвжав — Яриа юу байх вэ, манай сум энэ жил нийтээрээ урьд урьдынхаас илүү их хадлан авч байна. Харин авах хадлангийн бололцоогоор танай баг их илүү юм байна шүү.

	Дамдин — Тийм байж ч магадгүй. Энэ амны эхнээс өвс хадаж авах л хэцүү дээ.

	Пүрэвжав — Ер нь бэлтгээд хураачихсан өвсөө хадаж авч чадахгүй малаа үхүүлнэ гэдэг, ёстой өнөө залхуу хүн завагтаа хүрч чадалгүй турж үхнэ гэдэг болно биз дээ.

	(Равдан, Зоригт хоёр ирэв)

	Равдан — Зоригт минь, миний бие муу байна. Түүнээс биш ажиллалгүй яах вэ.

	Зоригт — Чиний худал хэлж байгааг би мэдэж байна. Бусад олон чинь бүгдээрээ ажиллаад байхад чи өвсөн доогуур нуугдаад унтаж байна гэдэг чинь муухай юм биш үү?

	Равдан — Үгүй Зоригт оо! Энд Пүрэвжав гуай байна. Би явъя.

	Зоригт — Пүрэвжав гуай хамаагүй, Туяа чамайг дуудсан юм.

	Пүрэвжав — За Равдан бие чинь сайн уу?

	Равдан — Бие ч нэг л биш байна.

	Пүрэвжав — Эмчид үзүүлсэн үү?

	Равдан — Үзүүлээд ч яах вэ дээ. Муу нэртэй хүн бас л ажлаас хойш суусан болно биз.

	Пүрэвжав — Чи яагаад муу нэртэй болчихсон юм бэ?

	Равдан — Намайг сайн хэлэх хүн байх биш дээ. Энэ нь миний л муугийнх байх даа.

	Пүрэвжав — Равдаан! Чи ийм сайхан залуу хүн. Хүн бол амьдрахын төлөө ажилладаг. Хэн ч гэсэн сайн сайхан явж, чинээлэг амьдрахыг хүсдэг, тийм биз дээ.

	Равдан — Тийм ээ.

	Пүрэвжав — Тэгэхээр чинээлэг сайхан амьдралыг юугаар олж авдаг юм бэ? Ганцхан ажил хөдөлмөр шүү дээ. Чи бол ажил хөдөлмөрийн чадваргүй хүн биш, бас золбоо зориггүй муу эр биш, хичээвэл юу ч хийж чадах хүн. Тийм үү, үгүй юү?

	Равдан — Чадна аа.

	Пүрэвжав — Тэгэхэд чи, эцэг эх хоёрынхоо үгэнд орохгүй ажилд нь туслалцахгүй, сум багийн хэмжээн дээр зохиогдож байгаа ажилд оролцохгүй, юуны урьд хэн хойно сууна, Равдан. Хэн үг яриа дэлгэж амьтныг уруу татна Равдан. Ийм зохисгүй байдал гаргаж явдаг байна. Энэ чинь яв явсаар, хожим гэмшээд гэмшээд барахгүй нэр хугарах хэрэг болж болно. Тийм үү, үгүй юү Дамдин гуай!

	Дамдин — Равдан ч ер нь өөдгүй хүүхэд байгаа юм даа.

	Равдан — (сэмхэн) Өөрөө ямар өөдтэй юм бол доо?

	Пүрэвжав — За тэр. Ийм настай, томоотой Дамдин гуай ч чамайг ингэж хэлж байна. Бидний хийж байгаа энэ ажил болоод, багийн бусад бүх ажил бол цөм та нарын төлөө, багийн төлөө ажил байгаа юм. Тэгэхэд Дамдин гуай ч гэсэн дээ, та яагаад яриа үг дэлгээд хойш суугаад байна. Ажлаас дургүйцэх татгалзах шалтгаан бол ганцхан ойлгоогүйгээс болно гэж би бодож байна. Та нар үнэхээр энэ ажлын ач тусыг ойлгохгүй байна уу?

	Дамдин — Ойлгохгүй ч юу байх вэ дээ.

	Пүрэвжав — Тийм, энд ойлгогдохгүй төвөгтэй юм алга.

	Дамдин — Тийм. Гэвч цаг ямар ч болно бил ээ?

	Пүрэвжав — Харин, цаг ямар ч болно билээ. Бид өнтэй сайхан өвөл болно гэж итгэх арга алга. Тэгж бодвол сохор хэрэг болно. Ингэхээр хэцүү хатуу өвлийг хүлээж ажиллах хэрэгтэй. Тийм үү, үгүй юү?

	Дамдин — Тэгж бас болох юм аа.

	Пүрэвжав — Дамдин гуай та сайн бод, сайн ойлго. Энэ авч байгаа олон арга хэмжээ, зохиогдож байгаа ажлууд, цөм ард түмний ашиг тусын тулд, тэдний сайн сайхан байдлын төлөө шүү дээ. Тийм биз дээ?

	Дамдин — Тийм ээ?

	Пүрэвжав — Тийм л болсон хойно ажиллаад байх хэрэгтэй. Ялимгүй шалтгаан зааж, энэ чухал ажлаас ухрах юу байх вэ. За Равдан чи юу гэж бодож байна?

	Равдан — (босож) Би ч яах вэ. Хэрэгтэй ажил, чухал ажил гэдгийг одоо ойлгож байна. Үүнээс хойш сайн ажиллая. Миний бие урьд нь муу ажиллаж байсан нь үнэнтэй юм. Үүнийг хүлээж авлаа. Хойшид ч санаж байна.

	Пүрэвжав — Харин ам ажил хоёр зөрж болохгүй шүү дээ. Чи энэ үгийг багийн хурал цуглаан дээр хэд хэдэн удаа хэлсэн байх аа.

	Равдан — Хэлж л байсан, одоо ч бас хэлнэ. Одоо миний үг ажил хоёр яасан ч зөрөхгүй.

	Пүрэвжав — Тэгээд түүнийгээ хэзээ биелүүлэх юм бэ?

	Равдан — Биелүүлж эхэлж байгаа гэж би өөрөө бодож байна. Сүүлийн үед багийн нэлээд ажилд оролцсон. Одоо ч бас өвс хадланд явж л байна. Өнөөдрийн хувьд бол бие жаахан муу байгаа даа.

	Пүрэвжав — Надад чам шиг олон дүү нар бий. За хүүхээ, Равдаан! Чи надад хэлсэн үгээ биелүүл! Тэгээд сайн ажиллаад сайн нэртэй бол. Хүний эндэгдэл төөрөгдөл алийг тэр гэх вэ. Чи залуу хүн төөрч явах шиг байна. Дамдин гуай ч яах вэ хашир, өөрөө учраа амархан олно. Хэрэв энэ байдлаа одоогоос мэдэж татаж авахгүй бол хусаад хусаад гарахгүй муу нэртэй болчихвол яана, мэдэв үү?

	Равдан — Мэдэж байна.

	Пүрэвжав — Тэгээд чадах уу?

	Равдан — Чадна.

	Пүрэвжав — За тэгвэл, сайн ажилла! (нийтэд) Танай уралдаантай нэгдүгээр багийн хөдөлмөрчид тун шургуу ажиллаж байна. Хадлангийн нь ажил маргаашаас хэтрэхгүй шувтрах болно. Та нар одоо энэ үлдсэн жаалхан ажлаа сайн хийгээд хурдан дуусга. Наймдугаар баг руу явахад чинь (зааж) ингээд явчхаж болно шүү дээ?

	Туяа — Тийм ээ. Би танд зам зааж өгье. Замд чинь нэг айхтар намаг бий шүү, тэгээд цаашаа зүгээр.

	(Туяа, Пүрэвжав, Зоригт нар явав)

	Дамдин — (хойноос нь) өөрөө бодсон өөртөө л зөв, өрөөл даавуу эсгэсэндээ л зөв.

	Равдан — Ам аrил хоёроо зөрүүлэв дээ гэнэ шүү. Тэр хоёр шиг нийлдэггүй юм ердөө байхгүй. Тийм үү, Дамдин гуай?

	Дамдин — Хэн мэддэг юм бэ?

	(Бусад хүмүүс ажлаа дуусаад ирэхэд

	Туяа бас ирэв)

	Туяа — Та нар ажлаа гүйцэв үү?

	Дэжид — Өнөөдрийн хуваарьтай газар гүйцлээ.

	Туяа — За тэгвэл амрах болжээ. Манай бригад дор дороо сайн ажиллаж байна. Дамдин гуай, хамтын хүч ямар байна? Бид тус тусдаа ажилласан бол ийм бүтээл гаргаж чадах байсан уу?

	Дамдин — Тус тусдаа ажиллаа ч гэсэн хүн бүр хувиа борлуулж довоо шарлуулаад л байдаг юм даа.

	(Явав)

	Равдан — Дамдин гуай ийм л бүдүүлэг хүн дээ.

	Гончиг — Дамдин ч хойшоо суух юман дээр үгээ олж чадна. Равдан минь чи л биеэ хичээ!

	Дэжид — Дамдин гуай та хоёр бие биеийнхээ бүдүүн нарийныг дуудаад ч ёстой хоёр хэрээний үлгэр болно байх аа.

	(инээлдэнэ)

	Туяа — За нүүр гараа угаацгаая. Тэгээд хоолоо идье 

	(Эрэгтэйчүүд цөм явцгаав. 

	Хүүхнүүд энд тэнд нүүр гараа угаацгаана. 

	Дэжид Туяа хоёр нүүр гараа угаах зуураа)

	Дэжид — Туяа!

	Туяа — Аа!

	Дэжид — За за больё.

	Туяа — Юу вэ?

	Дэжид — Чи ер нь хэнд ч хайргүй дургүй гэж үү? 

	Туяа — Яаж байна?

	Дэжид — Чи ер нь намайг итгэж болмоор доо. Надад юугаа ч ярихгүй юм. Би л чамд хамгийгаа тоочоод байдаг.

	Туяа — Ярих юмгүй хүн чинь юугаа ярих вэ дээ. За чи тэгээд Равдан, Дагва хоёрын алийг нь гэж байна?

	Дэжид — Аль нь ч бүтэлгүй улс, ёстой надтай таарсан амьтад.

	Туяа — (инээж) Бүтэлтэй болгоод авахгүй юу? Эмэгтэй хүний зөөлөн сэтгэл гэдэг чинь иймэрхүү улсад их нөлөөлж магадгүй юм шүү.

	Дэжид — Дагва ч зүйрлэхийн аргагүй балмад эр юм. 

	Туяа — Равдан?

	Дэжид — Равдан ч бүр дэмий. Үгүй, чи энэ Зоригтыг юу гэж боддог вэ? Намайг санахад чамд их л санаархаж явдаг шиг байна.

	Туяа — Харахад зүгээр л хархүү билээ. Гэвч хараад дурлах бол сохор хэрэг ээ!

	(Бусад хүүхнүүд дуулцгаана. Гэтэл Зоригт ирэв).

	Зоригт — (Баахан чагнаж зогссоноо Туяад) Ашгүй өнөөдрийн ажил эрт дууслаа шүү. (Туяа зөвхөн толгойгоо дохин) Эд нар ядарч уу?

	Туяа — (Дуугүй, дургүйхэн зогсоно). Таныг харахад ямар байна?

	Зоригт — Гайгүй байна. Хүүхнүүд ч мөн айхтар улс юм даа.

	Туяа — Юу нь?

	Зоригт — Юм юм нь, ажил нь, амьдрал нь.

	Туяа — Таны ажил амьдрал яачихаа вэ?

	Зоригт — Нэг л бүтэлтэй биш.

	Туяа — Юу нь?

	Зоригт — Юу нь гэх вэ дээ. Хамгийн чухал нь гэх юм уу даа. Тийм ээ, хамгийн чухал нь.

	Туяа — Энэ яриаг хойш нь тавьчихъя. Харин та өнөөдрийн ажиллагааны тухай хоолноос хэдэн минутын өмнө яриа хийх гэсэн бил үү?

	Зоригт — Тийм ээ, сэдэв нь энэ байна. Та үз (өгнө).

	Дэжид — Туяа аа! Явж хоолоо идье.

	Туяа — Одоохон очлоо, тануус явцгааж бай!

	(Хүүхнүүд дуулалдан явцгаав)

	Туяа — Зүйтэй. Тэгэхдээ сайн ажилласан хүмүүсийн нэрийг дурдъя. Үүнд! Гончиг гуай, Дэжид, Дорж, Балжин, Янжин, Пүрэв, Лувсан нарыг нэрлэж болно. Муу ажилласан хүмүүс ч Равдан, Дамдин гуай хоёр л шив дээ.

	Зоригт — Тийм ээ.

	Туяа — Тэдний нэрийг бас дурдъя. За ингээд болох байх аа.

	Зоригт — Үгүй энэ хэдэн өдрийн сайхныг хэлэх үү, манайхан их хөгжилтэй ажиллаж байна шүү?

	Туяа — Хот төв газраас ирсэн хүнийг уйдуулахгүй л байна уу?

	Зоригт — Үгүй. Ердөө ч үгүй.

	Туяа — Хөдөө газар сайхан шүү. Гэвч одоогийн байгаа энэ байдал надад чамлагдаагүй юм. Улам сайхан болгох хэрэгтэй. Тийм үү?

	Зоригт — Ай даа, улам сайхан болгох хэрэгтэй.

	Туяа — Ирээдүйн бидний байгаа энэ хөндийд нэгдлийн төв байгуулаад дэргэдээ сургууль, клуб, больниц, радиотой болно доо. Тэр хэсэгхэн модонд нэгдлийн цэцэрлэгийг байгуулаад үдэш болохоор тэнд цахилгаан гэрэл гялалзаад л (инээж). Үгүй Зоригт оо, би ингэж боддог юм. Манай улсад барагдашгүй их баялаг, бас бололцоо байна. Жишээ нь л энэ хөндийн адаг бол сайхан хар шороотой үржилтэй газар шүү дээ. Тэгэхэд ирээдүйд бас түүнийг ашиглах болно. Тэнд тариалангийн талбай, ногооны газар гээд л байгуулагдана. Үдэш болохоор нэгдлийн цэцэрлэг дотроос залуучуудын хөгжилтэй дуу сонсогдоод л... ямар сайхан байх бол!

	Зоригт — Юу хэлэх вэ? Энэ бол бидний хүсвэл зохих хамгийн ойрын ирээдүй. Би нутагтаа ирэлгүй нэлээд хэдэн жил болжээ. Гэтэл тэр үеийн байдлыг одоогийн байдалтай зэрэгцүүлэн үзэхэд их ондоо болж шүү. Жишээ нь авто өртөө, одоо ер нь хол газар гэж байхаа больж. Таны хүсэж байгаа бол сайхан ирээдүй. Төдий л хол биш.

	Туяа — Үүнийг байгуулахын төлөө завгүй ажиллах хэрэгтэй. Олон түмэндээ ухамсарлуулах хэрэгтэй. За Зоригт оо, ажил ч мундахгүй шүү.

	Зоригт — Би түүнээс шантрахгүй, таны хүсэл бол бас миний хүсэл, манайхны бүгдийн хүсэл ч байж болно.

	Туяа — Чи, Равдан, Дамдин мэтийн хүмүүсийг юу хүсэж явдаг гэж санана? Бидний ажилд ийм улсууд их саад болно. Гэвч нэгдсэн хөдөлмөр, хамтын хүч гэдэг юу болохыг амаар биш ажлаар ойлгуулах хэрэгтэй. Үүнд их ажил орно доо, Зоригт минь!

	(Далдаас "Туяа" гэж дуудах Дэжидийн дуу сонстоно)

	Туяа — За явъя, хоолоо идье. Бидний олонхын хүсэл болсон тэр сайхан ирээдүй байгуулахын төлөө бид ажиллаж байна. Бидний хүсэл одоохондоо хүсэл л байг. Мөн ажил болгоод биелүүлэхийн тулд, энэ ирэх өвөлд сайхан бэлтгэх хэрэгтэй. Ямар өвөл болохыг хэн мэдэх вэ? Бидний өмнө дахиад л өвлийн лут их ажил байна.

ГУРАВДУГААР ҮЗЭГДЭЛ

	Тохилог сайхан өвөлжөө байна. Малын саравчны цаанаас нуруулдсан уул мэт их өвс харагдана.

	Өвөлжөөний эргэн тойрныг нүцгэн бараан уулс хүрээлжээ. Тайзны баруун зүүн талд тус бүр нэжгээд гэр байна. Энэ нь Туяа, Гончиг нарын гэр ажээ. Хөшиг нээхэд Ханд малын хашаа цэвэрлэж байна. Гончиг нөмгөн сэлгүүцэж явна.

	 

	Ханд — Бие гайгүй юу, Гончиг оо?

	Гончиг —Жаал гайгүй, өчигдөр орой эмч үзэж, эм өгөөд явсан. Урьд шөнө лав л халуун маань дарагдлаа.

	Ханд — Тэгээд хэвтэхгүй яагаа вэ?

	Гончиг — Үргэлж хэвтээд байхаар бие хүндрээд болохгүй, салхинд гарах сайхан байна. Үгүй ингэж хар зуд болох гэж бас байдаг аа. Та ер нь ийм өвөл үзсэн үү?

	Xанд — Ер үзээгүй. Цас орохгүй ус ундаар гачигдаж л байсан. Тэгэхэд өвөл дундаас өнгөртөл ийм айхтар гачигдаж байгаагүй. Үгүй, Хадатын өврийн худаг хөлдчихөж гэнэ. Одоо Шар хоолойн ганц худаг дээр л айл бүр малаа усалж байна гэнэ.

	Гончиг — Хадатын худаг хөлдөж ий? Хэн хэлнэ!

	Xанд — Туяа урьд шөнө, шөнө дундаас хойш ирээд өглөө үүрээр цай ундгүй шахуу явсан. Тэгээд манай хүүхэн гайхахдаа хэдэн чулуу улайтгаад хийсэн нь юу ч болсонгүй юм байх. Надаас хөлдсөн худгийг яадаг юм гэж асуух юм. Би мэддэг дуулснаа л хэллээ. Чамаас асуугаагүй юу?

	Гончиг — Шар хоолойн тэр ганц худаг энэ олон айлын ийм олон малыг яаж хангаж чадах вэ? Юу ч болохгүй, ажилгүй улс бас хэцүүеэ дээ.

	Ханд — Хай юу хэлэх вэ? Одоо энэ чинь өртөө илүү газраас голын мөс хагалж авчирч унд залгуулдаг хэрэг үү? Эсвэл нүүх үү?

	Гончиг — Өвлийн хүйтэнд өвөлжөөнөөс гарч тийшээ яаж нүүх вэ? Тэр хол газраас яаж мөс зөөх вэ? Үгүй бас хэцүү юм болох нь. Тэгээд бас намайг дууддаггүй хачин хүүхэд ээ дээ.

	Ханд — Аргагүй шүү дээ. Өвчтэй, настай хүнийг хар үүрээр юу гэж сэрээж байх вэ? Одоо ч муу охин минь хөлдөж үхэх гэж яваа байх.

	Гончиг — Туяа маань тэгээд өдий болтол юу хийж яваа юм бэ дээ?

	Ханд — Харин л дээ.

	(Балжид туйлын их ядарсан байдалтай орж ирэв)

	Балжид — Үгүй үгүй, худаг дээр мал байтугай хүн хавьтахын арга алга. Өчигдрөөс аваад өдөржин шөнөжин хүлээсэн улс байна. Байсхийгээд л худаг нь ширгэчих юм. Тэгээд ундрахыг нь хүлээж өдий төдий цаг болох юм. Хэцүүджээ хэцүүдэж.

	Ханд — Одоо тэгээд яана аа, та минь!

	Балжид — Шар хоолойн ганц муу худаг дээр өдий төдий айлын мал цуглараад бараг зодоон цохион болох шахаж байна.

	Гончиг — Тэр аргагүй, тэгээд амьтан юу гэж ярьж байна?

	Балжид — Юу гэх юу байх вэ. Манай танай багийн зөв буруу, энэ тэр гээд л дэмий баахан хэрэлдэж булаацалдаж байгаад л сүүлдээ Туяаг яана яана гэнэ вэ? Өнөө эрваа Давга баахан амьтныг үймүүлж хөндлөн гулдгүй давхиад л байна билээ.

	Гончиг — Яана гэнэ ээ!

	Балжид — Туяаг харааж, заргалдана хэрэлдэнэ ч гэх шиг...

	Xанд — Яалаа гэж тэгж байгаа хэрэг вэ?

	Балжид — Туяаг чулуу хийж улам хөлдөөлөө гэж байгаа юм байх, бас зарим нь манай баг дулаалах учиртай байсан гэж яриа гаргаж байгаа юм уу даа. Би ч сайн учрыг олсонгүй хөгшчүүд нь бол хилэгнүүлчихлээ гэж байгаа юм байх.

	Гончиг — Хамрын дор ам гэж сагсуу юмнууд бодлогогүй галзуурч байхгүй юу.

	Ханд — Тэр Дагва чинь айхтар хүн гэдэг шүү. Омогтой юмнууд чинь яаж ч мэднэ.

	Гончиг — Дагвын айхтар ч юу базаах вэ? Алив Балжид аа, чи наашаа орж халуун юм уу!

	Ханд — Нээрэн тэгж үз, манайд халуун цай бий.

	(Ханд, Балжид нар гэрт оров)

	(Зоригт ирэв)

	Зоригт — Сайн байна уу, Гончиг гуай? Таны бие ямар байна?

	Гончиг — Жаахан гайгүй, ханиад л байна даа, хүү минь.

	Зоригт — Туяа бий юу? Үгүй, Хадатын худаг хөлдчихсөн байх юм.

	Гончиг — Харин тийм гэнэ. Туяа байхгүй.

	Зоригт — Одоо энүүхэн дээр нэг шийдвэртэй арга хэмжээ авалгүй болохгүй нь, цас ордоггүй бас хясаантайяа даа.

	Гончиг — Үгүй ямар арга хэмжээ авах юм билээ дээ. Хамаг амьтан Шар хоолойн худаг дээр байгаа гэнэ билээ.

	(Ханд гарч ирэв. Гончиг малдаа өвс өгч байна).

	Зоригт — Сайн байна уу, Ханд гуай?

	Ханд — Сайн, хүү минь сайн уу? Туяатай дайралдав уу? Худгийн тухай дуулав уу?

	Зоригт — Дуулаад л Туяатай уулзчих сан гэж явна.

	Ханд — Үгүй тэр Шар хоолойн худаг дээр хоёрдугаар багийн дарга Дагва юу гэж загнаад байгаа хүн бэ? Миний сэтгэл бүр зовох болчихлоо.

	Зоригт — Дагва л дэмий галзуурч байхгүй юу? Түүнд зовох хэрэг алга. Уг нь Дагва Равдан хоёрт даалгагдсан ажил байгаа юм. Тэгээд одоо болохоор бусад руу түлхэх санаатай нь тэр байхгүй юу? Туяа чулуу улайтгаж хийсэн юм биз дээ.

	Ханд — Харин нь тийм юм байх.

	Зоригт — Зүгээр, Ханд гуай.

	Ханд — Тэгээд зүгээр л байгаасай даа хүү минь. Гэрт орж дулаац даа.

	(Ханд гэртээ ороход Равдан ирэв).

	Равдан — Үгүй нөхөр ухуулагч аа! Та нар яагаад дампуурсан ажлаа над руу түлхэж, гэмгүй нэг ардыг хэрэг чирэгдэлд оруулах гэж байгаа хэрэг вэ?

	Зоригт — Уухай!

	Равдан — Би яагаад ганцаараа Хадатын худгийг дулаалах болсон юм бэ?

	Зоригт — Дагва та хоёрт даалгасан ажил биш үү?

	Равдан — Надад ердөө ч хамаагүй шүү. Харин эртхэн хэлчихье. Би ядуу хүн, тэгж амьтны төлөө худаг ус дулаалж явдаг хөрөнгө, зөөр ч байхгүй.

	Зоригт — Үгүй Равдаан! Энэ дээр чи уурламаар биш харин бид уурламаар байна. Хүнээс ч гэсэн олохгүй юу. Бидэнтэй ярихгүй юу. Анхан яагаад болно бүтнэ гэж хүлээж аваад эцэст нь ингэж явдаг юм бэ?

	Равдан — Ингэж хөлдчихнө гэж хэн мэддэг юм бэ? Би л хувьдаа хар зуд гэдгийг чинь үзээгүй юм байна. Цас ороод л худаг усны хэрэг нэг их болдоггүй. Тэгээд л болоод байдаг даг. Та нар заавал ийм үеэр намайг чадах гэж чадаж байна.

	Зоригт — Чадахыг ч чи харин сайн чадчихлаа. Чамайг яаж чадахыг багийн дарга өөрөө л мэдэх байх даа.

	(Туяа, Бадрах, Иш нарын хамт хэдүүл ирэв)

	Туяа — Зоригт чи энд байна уу? За бидэнтэй хамт явна даа. Равданыг бид дэмий итгэж тийм чухал ажлыг даалгажээ. Ёстой муу хүнийг зар, зарсан хойноо өр гэдэг болоод байна. Хоёрдугаар баг бас Давга гэж нэг бүтэлгүй нөхөрт итгээд байсан байж.

	Зоригт — Харин тийм. Одоо худаг руу явах уу?

	Xанд — (Гэрээсээ гарч ирэв) Аа ашгүй, охин минь яваад ирэв үү? За ор ор дулаац!

	Туяа — Алив ээж ээ! Илүү эсгий байна уу? Туурга бол бүр сайн юм сан.

	Ханд — Нөгөө шинэ эсгийнүүд чинь л бий шүү дээ. Яах нь вэ?

	Туяа — Хэрэг болоод байна. Та цөмийг гаргачих, алив Бадрах аа , ээж та хоёр очоод аваач!

	Зоригт — Хуучин юм байхгүй юу?

	Туяа — Байхгүй, ээж маань намайг нөхөртэй болоход дун цагаан гэр барьж өгөх гэж хэдэн шинэ эсгий хадгалж байдаг юм. Намайг тоох нөхөр хаа ч байгаа юм билээ, байлаа ч гэсэн бор гэрт ямар жаргал байдаггүй юм биш. Үгүй энэ Гончиг гуай бас л босоод иржээ.

	Гончиг — Бие ч гайгүй дээ. Харин худгийг чинь би нэг очиж үзмээр байна.

	Туяа — Та өнөөдөртөө юу хийх вэ? Ханиадаа үгдэлчихнэ. Бид, нэг туршаад үзье. Харин хэргийн эзэн Равдан чи явалц!

	Равдан — Үгүй дарга аа! Би явахгүй, тэр Дагва чинь бариад идчихнэ.

	Туяа — Дураараа л бол. Бид чиний толгойг олон удаа илж өнгөрөөсөн шүү, нөхөөр! Одоо өөр аргагүй болоод байгааг мэдэх хэрэгтэй.

	Гончиг — Үгүй хүүхдүүд ээ! Та нар халуун чулуу хийсэн дуулдана. Тэр чинь урьдаар сайн ухаж байж хийдэг юм шүү. Тэгээд чулуугаа нэмүүхэн хийгээрэй.

	Туяа — Аа тийм. Өнөө хэдэн туухай маань очсон байгаа даа. Чулуунаас жингийн туухай сайн байдаг юм гэнэ. Тэгээд хоёр пүүний гурван туухай худаг дээр аваад ир гээд хүн явуулчихсан. Одоо тэр ирсэн байх

	(Ханд эсгий авчрав)

	Xанд — Үгүй цаана чинь, амьтан чамайг юу гэж харааж зүхээд байгаа юм бэ дээ? Тэр Дагва гэдэг чинь хэцүү хүн гэдэг шүү.

	Туяа — Ээж минь дэмий юм битгий ярь. Би ямар хувийнхаа ажлын төлөө яваа биш. За явцгаая.

	Ханд — Үгүй дээ нэг аяга цай халаалгаж уугаад дулаацаад явдаг ч болоосой доо.

	Туяа — Зүгээр, зүгээр ээж ээ. Би эднийхэнд уусан. Намайг иртэл малдаа өвс тавьж өгсний хэрэггүй шүү.

	(Явцгаав)

	Равдан — (ганцаараа үлдэнэ). Явдаг юм бил үү, байдаг юм бил үү. Сөргөнө гэдэг чинь аягүй шиг дуулдлаа шүү. 

	(Далд оров) 

	(Гэтэл Дамдин Гончигийн гадна ирэв).

	Дамдин — (маш ууртай) Туяа гэртээ бий юу?

	Гончиг — Байхгүй. Хадатын худаг дээр очсон. Чи чинь мэнд ус ч үгүй галзуу юм шиг яаж яваа юм бэ?

	Дамдин — Ийм цагт мэнд усаар яадаг юм бэ? Тануусын гайхуулаад байсан Туяа чинь худаг хөлдөөчхөөд түүндээ чулуу дүүргээд Хадатыг хилэгнүүлж хамаг амьтны өдий төдий малыг ус ундгүй болгож байна. Хийх юман дээр хийдэг ажлаа хийхгүй хий дэмий намрын турш хадуулаад байсан өвс чинь одоо хэрэг болж байгаа нь аль вэ? Одоо энэ олон мал яах вэ. Тэр өвсийг чинь уух уу?

	Гончиг — Чи хэнийг загнаад байна аа, хө?

	Дамдин — Чамайг! Туяаг! Чи намар юу юу гэж хошуу ам нэмж байлаа. Одоо амыг чинь асуух гэж ирсэн юм.

	Гончиг — Чиний ам асуух чинь болоогүй байна. Дамдин чи битгий нэг уул үзээгүй хормой шууж, ус үзээгүй гутал тайлаад бай. Энэ намрын турш үүлний толгой хойшоогоо байсан шүү. Ямар ч зуд болж болно. Өвөл дөнгөж дундаа орж байна.

	Дамдин — Хар цагаан зуд нэг өвөл зэрэг ирэхийг би бүх насаараа үзээгүй. Харин одоо өнөө хамтынхаа хүчээр энэ олон малыг усалж аль. (өвсийг зааж) Та нарын амьтны хүч хөлсийг шавхаж авсан энэ өвсийг чинь ирэх зун ялзраад хэвтэж байхыг үзнэ дээ. Тэр Туяатай чинь хэдэн үг солино. Бид Хадатыг чинь тахиж тайж байдаг улс. Тэгэхэд хилэгнүүлнэ гэнэ ээ (явав).

	Гончиг — Дамдин хө, чи учрыг нь олоорой! Яриа чинь хэтэрч байна шүү.

	Дамдин — (Эргэж) Юуны чинь учир, чи ер нь хө, галуу дуурайж хэрээ хөлөө хөлдөөнө гэгчээр залуучуудыг дуурайж нэг их хөөрдгөө тат 

	(явав.)

	Гончиг — (хойноос нь) Чи ч гэсэн бас амьтныг уруу татаж хэл ам чангааж явдгаа боль!

	Дамдин — Чи бид хоёр нэг их юм үзээгүй байж сүйд майд болж, бусдыг дуурайх ч гайгүй байна. Үхсэн хойно оо. Мөр мөрөөрөө явж байгаад, ам тостой үхвэл баржээ (явав).

	Гончиг — Галзуу новш хуухай харин, чиний ам хувхайрах вий дээ?

	 

	X ө ш и г


ДӨРӨВДҮГЭЭР ҮЗЭГДЭЛ

	Хадатын худаг байна. Бараан өвлийн тэсгим хүйтэнд онгоцны толгой ус ч үгүй, мөс ч үгүй харагдана. Дэжид ганцаараа голын дэргэд зогсоно.

	 

	(Дагва, Чүлтэм хоёр ирэв)

	 

	Дагва — За чи чинь, юу хийж байгаа хүн бэ? Хөлдүү худаг манаад, Туяа хаачсан бэ?

	Дэжид — Та нарын завхруулсан ажлыг засах гэж байна. Туяа эсгийд явсан.

	Дагва — Чи Туяагийн гар хөл болж байж, хөлдөж үхэв дээ.

	Дэжид — (дооглох маягаар) их баярлалаа.

	Дагва — Гомдохгүй л байх даа.

	Ханд — За Дагва аа, чи залуугаараа худагт ороод үз. 

	(Дагва худагт орж үзээд гарав).

	Ханд — За ямар байна?

	Дагва — (ууртай) Ямар байх вэ, дүүрэн чулуу, ус битгий хэл чийг ч алга.

	Ханд — Аа!

	Дагва — (чангаар) Юу ч алгаа!

	Ханд — За тэгээд горьгүй болжээ.

	Дагва — Танай багийн өнөө зохион байгуулагч сүрхий дарга чинь яалаа даа. Хаяандаа шахуу байгаа худгийг хөлдөөхгүй байх нь яагаа вэ. Равдан бид хоёрын хийх ажил гэж бамбай барьж байгаа бий?

	Дэжид — Бамбай барилгүй яах вэ. Нэгэнт та хоёрт оногдсон ажил юм чинь.

	Дагва — Тэр ёсоор дулаалах гээд ирэхээр танай тэр сайн дарга чинь, чулуу дүүргэчхээд байна. Энэ бол шууд хорлож байгаа хэрэг.

	Дэжид — Хорлож байгаа биш, гэсгээх гэж байгаа байлгүй дээ.

	Дагва — Гэсгээхээ алд, битгий гэмт хэрэг хийсэн хүнийг өмгөөлөөд бай!

	Ханд — Юу?

	Дагва — (уцаарлан) дүлий байж үгэнд дуртай гэдэг нь (чихэнд нь чангаар). Одоо яах вэ, усгүй болчихлоо.

	Ханд — Хээ одоо яая гэх вэ, энэ Хадат хайрхан гэдэг чинь намайг бага байхад нэг их гантай жил бас нэг усаа татчихсан юм. Тэгээд тахиж байж, тэгээд хур бороо орж устай болсон юм.

	Дагва — Тэр Туяатай чинь уулзаж нэгийгээ үзэж нэмнээгээ уралцана даа. Энэ олон амьтантай ямар өстэй, ямар хонзонтой хүн бэ? Аягүй бол бурууг нь надад өгөх гэж байгаа юм.

	Дэжид — Дагва аа! Дагва аа! Чи мэдээрэй.

	Дагва — Дагва хэзээ сайн нэртэй билээ. Дагва юугаараа алдартайг та нар мэдэхгүй биш. Үзэж алдаад хариуцлагыг өөрөө хүлээнэ дээ.

	(Дагва явав)

	Ханд — Хаачив аа, цаадах чинь?

	Дэжид — Туяатай нэгийгээ үзэлцэж, нэмнээгээ уралцах юм гэнэ!

	Ханд — Тэгвэл таарна даа. Сайн хашраах хэрэгтэй.

	Дэжид — Хээ цэс, хүний мууд дуртай гэдэг нь!

	Ханд — Үгүй энэ хүүхэд чинь юу гэв дээ байз. (Толгойгоо сэгсрэн) Хай зайлуул, хэцүүджээ.

	(Явахад нь Туяа, Зоригт нар ирэв)

	Туяа — За чи юу болоод байна?

	Дэжид — Өнөө хэдэн туухайнуудыг чинь улайтгаж байна. Одоо болсон байх шүү. Мах шиг улаан болчихсон харагдана.

	Туяа — За Зоригт ороод үз. Өчигдрийн миний хийсэн чулуунуудыг гаргаж хая, тэгээд туухайгаар туршаад үзье.

	Зоригт — Алив Бадрах аа! Чи гаргаж өгсөн чулууг аваад байгаарай. (Худагт оров).

	Туяа — Дэжид ээ? Галаа сайн түл! Алив түлээ бий юу?

	Дэжид — Бий бий! Гал ч яриангүй сайн. Үгүй, Туяа! Өнөө Дагва гэдэг чинь сүйд болоод л чамтай заргалдана. Нэгийгээ үзэлцэнэ гээд л явна билээ.

	Туяа — Яах вэ, ингэж байгаад л нэгийгээ үзэлцье. Давга ч айхтар зодоонч хүн гэнэ билээ. Гэвч чиний дэргэд гайгүй байлгүй дээ.

	Дэжид — За битгий тоглоом хийгээд бай.

	(Зоригт гарч ирэв)

	Туяа — За ямар байна?

	Зоригт — Ямар байх вэ, ус битгий хэл, юу ч алга. Харин чиний урьд шөнийн хийсэн чулуу хөрсийг нь жаалхан гэсгээсэн байна шүү.

	Туяа — За тэгвэл, тэр туухайнуудаа хийе. Бас хажуугаар нь халуун чулуугаар сайн чигжинэ шүү. 

	(Бүгдээрээ худаг дээр шавааралдан гулаас туухай, чулуунуудыг гарган эсгийгээр дарав).

	Туяа — Дахиад бас улайтгах хэрэг болж магадгүй. Алив Иш ээ! Бадрах аа! Дэжид ээ! Жаалхан аргал түүгээд ирээрэй. 

	(Тэр гурав явав).

	Зоригт — Шажигнаад нужигнаад ёстой нэг тарвага утаж байгаа юм шиг л байна. Үгүй лав ус гарна байгаа даа.

	Туяа — Гарах ёстой. Би хөлдсөн худгийг яаж аврах вэ? гэсэн нэг ном олж авсан юм. Түүн дээр заасан ёсоор л гүйцэтгэж байна.

	Зоригт — Би ч яадгийг нь үнэндээ мэдэхгүй юм даа. Хэрэв ус гарахгүй бол ч дүүрлээ гэсэн үг шүү.

	Туяа — Хэлээд яах вэ. Дамдин, Равдан, Дагва мэтийн хүмүүсийн бах тавыг хангана гэсэн үг. 

	(удаан пауз).

	Туяа — Дэмий суухаар сонин юм яриач дээ, Зоригт оо!

	Зоригт — Юу ч ярих вэ дээ?

	Туяа — Юу эс мундах вэ дээ.

	Зоригт — Үгүй мартсанаас танай нэг дүү бий бил үү?

	Туяа — Бий. Аймаг дээр 7 дугаар ангид сурч байгаа. Тэр хүүхэд чинь намайг цаашдаа сурах явдалд саад болчхоод байгаа юм даа. Миний төрсөн ганц ахын хүүхэд шүү дээ. Эцэг нь 45 оны байлдаанд амь үрэгдсэн юм. Би түүнийг сургаж хүмүүжүүлэлгүй яах вэ.

	Зоригт — Нээрэн тийм шүү дээ. Цаашаа сурч чадаагүй чинь харамсалтай байна даа.

	Туяа — Тийм ээ. Гэвч нас залуу байна даа.

	Зоригт — Одоо ер нь сураад байхаас сайхан юм алга. Би ч гэсэн хөгшин эцэгтээ татагддаггүй сэн бол сурмаар л байна.

	Туяа — Танай эцэг чинь одоо хэдтэй бил ээ?

	Зоригт — 70 гарсан юм. Өсөхөөсөө аваад хэдэн мал бараадаж одоо хүрсэн юм чинь. Тэгээд намайг гэрлээсэй гэж их боддог бололтой.

	Туяа — Тэр ч боддог хүний зөв өө!

	Зоригт — Би ч бас тэгж боддог юм. Туяа! Чи ер нь хэнд ч дурладаггүй юм уу даа? Амьтан ч тэгж ярих юм, яагаад тэр вэ?

	Туяа — (инээж) Завгүй болоод тэр байхгүй юу даа. 

	(Дэжид, Иш, Бадрах нар аргал түүгээд ирэв).

	Дэжид — Дахиад галлах уу?

	Туяа — Үзье, сөхөөд үзье. 

	(Цөмөөрөө сөхөж үзээд бие биесийг харж инээмсэглэн)

	Зоригт — Одоо яах вэ.

	Дэжид — Үгүй энэ чинь ус мөн биз дээ. Арай хөлөрсөн чулуу биш байгаа даа.

	Бадрах — Чулуу ингэж мэлтгэнэж байдаг юм уу?

	Туяа — За одоо. Иш та нар явцгаа. Хавийн айлуудад Хадатын худаг усажлаа гэдгийг хэл! Бадрах чи Шар хоолойн худаг дээр очиж, намын үүрийн даргад устай болсныг мэдэгдээд тэндэх малын хагасыг нааш нь явуул.

	Бадрах — Мэдлээ, одоо явах уу?

	Иш — Өөр юмгүй юу?

	Туяа — Өөр юмгүй, одоо явцгаа.

	(Бадрах, Иш нар явав)

	Дэжид — Одоо дулаацах хэрэг үү?

	Туяа — Тэгнэ дээ. Өөр яах вэ.

	Зоригт — Тэр ухаан малгайгүй давхилдаж яваа хэн бэ?

	Дэжид — Дагва эд нар л байна. За яаж угтах вэ?

	Туяа — Дамдин гуай бас явах шив дээ. За гайгүй эд нартай чинь аятайхан ярилцдаг юм.

	Зоригт — Ерөөсөө Дагва, Равдан хоёрыг шийтгэвэл таарна.

	Дэжид — Дагва ч зайлуул, дулаалах гээд л хөөцөлдөөд л явсан юм даа.

	Туяа — Зоригт оо! Хэнийг нь ч шийтгэсний хэрэггүй. Бид ч бас найдваргүй хүмүүст чухал ажлыг итгэсэн буруутай шүү. Эдэнтэй бол аятайхан ярья. Та нар дэмжээд байгаарай.

	(Дагва, Дамдин, Чүлтэм нар ирэв)

	Дагва — (маш ууртай) Та нар чинь яадаг хэцүү улс вэ? Одоо энэ худгаар яах нь вэ? Бүр оромгүй болгож сэтгэлээ амраах нь уу?

	Дамдин — (Бас омогтой) Байз хүүхээ би ярья (Дагва Дамдиныг урдаасаа зайлуулж) худаг хөлдөөгөөд, сүүлд нь чулуу дүүргээд, энэ олон амьтны малыг яах юм бэ? Та багийн дарга хүн хэлээд аль. Одоо бид яах вэ? Наана гэхэд амины хөрөнгө, цаанаа гэхэд улсын хөрөнгө, ингээд ус ундгүй үхүүлэх үү?

	Дэжид — Дагва аа! Энэ улс чамайг харахад яаж байна. Чиний завхруулсан ажлын төлөө амь алдах гэж байна

	Туяа — Байз нөхөд өө! Одоо чиний, миний гэж ярихын хэрэг алга. Ийм хэцүү цагт аль болохоор би биедээ туслалцаж, энэ олон малыг аврах хэрэгтэй.

	Дамдин — Аврах хэрэгтэй, хэрэгтэй, аварч байгаа чинь аль вэ?

	Дэжид — Аврах, аврахдаа Равдан Дагва хоёрыг бас авраад байгаа юм биш үү?

	Дагва — Та нар юугаараа намайг аварчих аа вэ? Харин хүний дулаалах гэж байсан худгийг чулуугаар дүүргээд, 

	Туяа — Та байз, чулуу дүүргэснийхээ хариуцлагыг би хүлээнэ.

	Дагва — Тэгвэл дулаалахыгаа танай тэр Равдангүйгээр чинь би хариуцаж чадна. Би үүн дээр чинь гэр барих гэж байсан юм.

	Зоригт — Хэрэв ус гаргачихсан байвал та дулаалах юм биз дээ?

	Дагва — Ийм болчихсон худгаас хэрэв ус гардаг юм бол би одоо гэрээ авчраад барилаа.

	Дэжид — Тэгвэл бушуухан гэрээ аваад ир.

	Дагва — Та нар усаа гаргаад аль.

	Дамдин — Зөв дөө хүү минь, устай болсон байдаг юм бол гэр барилцахад би оролцоно.

	Туяа — Аа ашгүй энэ ажилд хашир томоотой хүн ч оролцох гэж байгаа юм байна. Алив Дагва аа! Тэр худгийг очоод үз.

	Дагва — (гайхаж) Юу?

	Дэжид — Тэр эсгийг сөхөөд үз. Ус гарч уу, үгүй юу? 

	(Дагва эсгийг сөхөж үзээд худаг руу дахин дахин харна)

	Дамдин — Юу, ус гэж үү?

	Дагва — Ус, усдаа дундаа хүртэл устай болчихжээ. За даа, мөн сайн чадагдлаа даа.

	Ханд — Юу гэнэ ээ?

	Дагва — Одоо хэлсэн ам байна хойно дулаалахаас биш дээ, Дамдин гуай!

	Ханд — Тэгнэ ээ, тэгнэ, цийлгэнээд байна шүү дээ

	Дагва — Юу цийлгэнээд гэж, ус гарчхаад байна. 

	Ханд — Ус аа! (худаг руу явав)

	Дамдин — За хөгшин залуу хоёр ч харин нэг муухай гэнэдлээ дээ.

	Дагва — Одоо яая гэх вэ. Дулаалъя, Дамдин гуай минь! Танайд чинь илүү гэр бий байх аа.

	Дамдин — (цочиж) Тийм ээ, за өгөх нь өгнө дөө. Харин тооно нь эвдэрхий юм шүү дээ.

	Ханд — Энэ ус гаргасан хүн, зүгээр хүн биш ээ. Үгүй бас хачин юм аа даа.

	Дэжид — Халуун чулууны тахилга мөн хүчтэй байна Чүлтэм гуай!

	Дагва — Танай тэр эвдэрхий мод хэрэггүй, надад бүрэн гэрийн мод бий. Харин бүрээс л гаргана даа та!

	Дамдин — За одоо тэгнэ дээ. Харин туурга л байхгүй дээ.

	Дагва — Та чинь ядахдаа хоёр туурга гаргачихгүй гэж үү?

	Дамдин — Үнэндээ байхгүй, байвал нэгэнт ам алдсан юм чинь өгөлгүй яах вэ.

	Туяа — За, за та хоёрыг чинь хүлээвэл, худаг маань дахиад хөлдчихөж магадгүй нь. Энэ миний гурван туурга байна. Үүнийг барь! Ээж минь их л чухал юманд хадгалж байдаг юм гэнэ билээ.

	Дагва — Манай гэрийн мод ч бас зорилгогүй хадгалагдаж байгаа юм биш, за яах вэ дулаалъя.

	Дэжид — Бас доторх чулууг нь гаргах хэрэгтэй байна. Эртхэн гаргахгүй бол ус улам нэмэгдээд сүүлд гаргахад зовлонтой болчихгүй биз?

	Дагва — Юу, бас чулуу хийчихсэн юм уу, үгүй одоо яана даа, Дамдин гуай!

	Дамдин — Дагва аа! Чамаас өөр хэн ч харин чадахгүй дээ.

	Дагва — Бас чулуу гаргах. За дүүрч, дүүрч.

	(Равдан ирэв. Баахан түлээ үүрчээ)

	Дагва — Үгүй энэ эрийг хар даа. Бас сэтгэл нь зовж шүү.

	Равдан — Зоволгүй яадаг юм бэ? Би чам шиг санаа нь амарсан хүн юм уу?

	Дэжид — Равдаан! Чи өнгөрсөн борооны хойно эсгий нөмөрч байна.

	Равдан — За, за та хоёр битгий элбэж идэж эвхэж түрийлэх гээд бай. Хүний олон хүнээ барьдаггүй юм.

	Дагва — Чи ч бас дүүрсэн эр байна даа, хө. Аль өнөө манайхыг дайрч ирээд дулаалчихна гэсэн чинь.

	Равдан — Тэр шөнө чинь хөлдчихсөн юмыг юуг нь дулаалдаг юм бэ? Чи харин ойрхон нутагладаг байж харж үзэж байхгүй яасан юм бэ?

	Туяа — Алив нөхөд өө, та нарын хэрэлдсээр байтал аягүй бол дахиад хөлдчихнө, түргэлье.

	Равдан — Юу, ус гарчихсан юм уу?

	Ханд — Үгүй хүүхээ, Дагва аа! Амьд явсан хүн мөн хачин юм үзэх юм даа?

	Дагва — Та ямар юмаа яриад байгаа юм бэ дээ. Чүлтэм гуай минь одоо харьж үз, даарчихлаа. Харин манайханд миний гэрийн модыг одоо нааш нь явуул гэж хэл.

	Ханд — Юу?

	Дагва — Иш чааваас, алив Дамдин гуай минь, хамт яваад гэрийн бүрээс аваад ирээч дээ.

	Дамдин — Аа тэгье, тэгье хүү минь (явцгаав)

	Дагва — За Равдан, чи бид хоёр энэ худгийг дулаалах хэрэгтэй байна шүү дээ.

	Равдан — Ай даа тийм. Одоо яах вэ, шаварт ойчсон шарын эзэд хүчтэй дээ.

	Дагва — Доторх чулууг нь яаж гаргах вэ?

	Равдан — Харин яах вэ (хойшоо ухарна)

	Дагва — Гаргана даа. Энэ улс бидний ажлыг ингэж хийгээд өгч байхад...

	Равдан — Харин тийм, хэн маань орох вэ? Би ч бие муутай хүн шүү дээ.

	Дагва — За, за би оръё. Чи дургүйцээд байх шив дээ.

	Туяа — За нөхөд өө, энэ худгийг одоо та хоёрт дахин даалгая. Хэрэв дахиад хөлдөөчихвөл нэлээд юм дуулна гэж бодоорой. Энэ удаагийн хөлдөөсөн явдлыг яах вэ, уучилъя. Өвөл яагаа ч үгүй дөнгөж дундаа орж байна. Бидний өмнө бас л их ажил бий.

	Дагва — Ээ, за за би л лав хувьдаа энэ худаг дээр чинь амь тавья, Туяа минь!

	Туяа — За бидний хэрэг одоо алга. Явцгаая даа.

	Дагва — Тийм тийм, бид чадалгүй яах вэ. За Туяа минь чи надад битгий юм санаарай. Би гэдэг чинь заримдаа цухалдахаараа хүн биш амьтан байгаа юм шүү!

	Туяа — Зүгээр зүгээр. Би юм санахгүй. Одоо устай болсноос цааш өөр баяр алга (явцгаав)

	Дагва — Ай даа, Туяа бас сайн хүүхэн юм даа. За Равдаан! Би худагт оръё. Чи чулуунуудыг гаргаж хаяад бай!

	Равдан — За, за тэгье.

	 

	Х ө ш и г


ТАВДУГААР ҮЗЭГДЭЛ

	Туяагийн хот айл хэвээрээ байна. Ганцхан цас их унаж бараан байсан хамаг юм цагаан болоод тэнгэр бүрхэг салхи үлээж байна.

	 

	(Ханд, Балжид нар малын хашаанаас гарч ирнэ)

	 

	Ханд — (Тэнгэр өөд харж) Үгүй, энэ тэнгэрийг бас л орох нь ээ дээ. Энэ өвөл чинь хар цагаан хоёр угсраад л ямар сүрхий юм бэ? Өнөөдөр чинь цагаан сарын шинийн есөн бил үү? Цаг ч мөн ойртож байна санж!

	Балжид — Хэлээд яах вэ. 

	Ханд — Өнөө муу хүүхэн бас л байхгүй. Отор эргэх гэж яваад хэд хонож байдаг. Сураг чимээ ч алга, Гончиг бий юу?

	Балжид — Сонин уншаад л хэвтэж байна. Манай Гончиг өтөлсөн хойноо ном сураад, одоо ном сонин л харвал хужирссан хонь шиг шагайгаад суух юм. Заримдаа ажлаа ч мартчихдаг шиг байна даа. Би хааяа номыг нь нуучихдаг байсан чинь орж гарсан хүүхдүүдийг хулгайд сэрж нүгэл хураагаад болохгүй.

	Xанд — Яах вэ, яах вэ. Балжид минь ямар, хөгшин хүн гээд хүний тооноос гарчихсан юм биш уншиж л байг. Одоо цагт чинь ном бичиггүй хүн л хүний адаг болох нь. Манай Туяа бол шөнө унтана гэж байхгүй шүү.

	Балжид — Туяа ч аргагүй, үгүй мөн золбоотой охин юм даа хөөрхий!

	Ханд — Одоо хорь гарлаа. Хань ижил байдаггүй, би хэчнээхэн хань болох вэ дээ. Мөд үхээд өгнө. Ганцхан өнчин бүсгүй дүүтэй.

	Балжид — Туяа шиг хүн алзахгүй. Хань хаа мундах вэ?

	Xанд — Үгүй Балжид аа! Би тэр Зоригт хүүг бас их горьдох юм даа. Тэгээд манайхаар орж гарах нь ч цөөхөн, энэ хоёр хаашаа улс вэ, бүү мэд. Чи ер нь мэдэж ажигласан юм байна уу?

	Балжид — Таныг мэдэхгүй байхад, би яаж мэдэх вэ, Ханд гуай минь! Зоригт Туяа хоёр ч дандаа ажил, ажил гээд л завгүй явцгаах улс юм даа.

	(Салхи нэлээд ширүүсэж байна)

	Xанд — Хай мэдэхгүй зайлуул. Энэ охины төлөө би их зовох юм. Өөрөө ч зүгээр ажил, ажил гээд л өөрийгөө ер нь бодож санадаггүй шиг байна даа.

	Балжид — Эх хүн ингэж санадаг юм аа. Үгүй тэгээд хүүхдүүд минь цаанаа бодолтой байдаг юм билээ. Манай хүү бас л тийм юм шиг байсан.

	Ханд — Бүстэй хүүхэд ч ондоо шүү. Танайхан сайн биз дээ?

	Балжид — Сайн, хоёр бага сайн гэнэ билээ. Том нь одоо сумын сургуульд шүү дээ. Өө бүр сургуульд орох болчихсон бил үү?

	Балжид — Болохоор барах уу? Энэ намар орсон.

	(Гончиг гэрээс гарч ирэв)

	Гончиг — Та хоёр чинь хар шуурганаар юу яриад л дүнгэр дүнгэр гээд байна даа. Чи галлаж нэг цай халаахгүй юу? Гэрт их хүйтэн болчихлоо шүү.

	Балжид — Тэгье дээ (Гэртээ оров)

	Гончиг — Ханд гуай, би одоо ингээд малаа хашаад бордчихно оо, гайгүй та гэртээ ор ор!

	Ханд — Өнөө Туяа бас л байдаггүй, энэ морьтой улс юун улс вэ?

	(Пүрэвжав, Зоригт, Иш, Бадрах нар ирэв)

	Пүрэвжав — За сайн байцгаана уу? (Бүгд мэндлэлцэв) Гончигийн бие гайгүй юу?

	Гончиг — Сайн болж байна. Одоо бараг зүгээр.

	Пүрэвжав — Туяаг байхгүйд Ханд гуай хүн бүлгүйдэж байна уу, гайгүй юу?

	Xанд — Гайгүй, Гончигийн манай хоёр ямар нэг их малтай биш ингээд л нэг болоод байдаг юм.

	Пүрэвжав — Хар зудыг ч яах вэ бид авчлаа. Одоо цагаан зудыг давах хэрэгтэй байна. Энэ өвөл ч ер нь юм юм давхацсан айхтар өвөл байна шүү. Манайхны отрын байгаа газар тал талаасаа олон сумын оторчид цуглараад бэлчээр хүрэлцэхгүй сүйд болж байсныг Туяа очиж арга хэмжээ авсан.

	Ханд — Уухай, Туяагаас сураг байна уу?

	Пүрэвжав — Надад бичсэн захидлаар нь үзэхэд, одоо ирэх болсон л баймаар юм даа. За танай өвсний бэлтгэл ч сайн шүү дээ. Одоо хуваарилахдаа ганцхан зөв хуваарилах явдал чухал. 

	Зоригт — Тийм ээ.

	Пүрэвжав — Тэгэхдээ малын тоо толгой, бас төллөх малыг нь харгалзана биз дээ?

	Зоригт — Тэгнэ.

	Пүрэвжав — Чи бүрэн тодорхой мэдэх юм байгаа биз дээ.

	Зоригт — Туяа бид хоёрын хийсэн хуваарь бий.

	Пүрэвжав — Аа, за түүнийг чинь орж үзье. 

	(Бүгдээрээ Туяагийнд орцгоов. Ганцхан Гончиг үлдэж гэтэл Равдан ирэв)

	Равдан — Дарга бий юу, Гончиг гуай?

	Гончиг — Ямар дарга?

	Равдан — Яагаа вэ, багийн дарга!

	Гончиг — Чи яах нь вэ?

	Равдан — Фондын өвс хуваарилах гэж байна гэв үү?

	Гончиг — Тийм ээ.

	Равдан — Тэгээд дарга өөрөө бий юу?

	Гончиг — Байхгүй. Отор эргэх гэж яваад ирээгүй байгаа.

	Равдан — Дарга байхгүй болохоор яадаг бол, Гончиг гуай?

	Гончиг — Пүрэвжав, Зоригт хоёр Туяагийнд бий.

	Равдан — Аа тэгвэл хуваарилах нь ээ?

	Гончиг — Чи өвс авах нь уу?

	Равдан — Тэгэх гэсэн юм. Энэ өвөл ч сүйд болж магадгүй нь байна шүү, Гончиг гуай.

	Гончиг — Туяагийнд ор, ор!

	(Равдан гэрт оров. Дамдин ирэв.)

	Дамдин — За мань хөгшин сайн биз дээ?

	Гончиг — Сайн, за сонин сайхан юу байна?

	Дамдин — Юмгүй тайван сайхан. Багийн дарга бий юу хө?

	Гончиг — Байхгүй. Отор эргэх гэж гараад л ирээгүй байна. Чи яах нь вэ?

	Дамдин — За чи битгий дамшиглаад бай. Даргатай уулзах гэсэн юм сан. Энэ жил чинь ер нь ямар янзын өвөл болж байна даа. Анхандаа хар зуд, дараа нь цагаан зуд (өвсийг харж) манай багийн фонд хэвээрээ байх шив дээ. Энэ фондыг чинь хэзээ хэрэглэх юм бэ? Аа, хө?

	Гончиг — Хэвээрээ нь ч хэвээрээ л байна. Хэрэглэх эсэхийгээ тэр дарга эрхбиш мэдэж байгаа биз дээ.

	Дамдин — Гончиг! Чи намайг битгий ёжлоод бай. Манайхны нэлээд хэдэн айл фондоос өвс авсан гэх шиг бил ээ?

	Гончиг — Тийм ээ, Доржийн энэ тэр гээд л хэд хэдэн айл өвс авсан.

	Дамдин — Доржийнхон ч аргагүй, төллөх мал олон, хүн бүл цөөнтэй, өгөлгүй яах вэ.

	Гончиг — Үгүй харин, чинийхээр бол буруу айлд, түрүүлж өгсөн юм биш байгаа даа?

	Дамдин — Чи ер нь надад нэг юм санаад л намайг дамарлах гэж ядаад байна аа даа! Чи намайг ямар мэдэхгүй биш дээ.

	Гончиг — Тэмээ хариулсан хүн, буурынхаа занг андахгүй гэгчээр би ч чиний энэ сайхан занг тааварлаж байна л даа.

	Дамдин — За тэр ч яах вэ, Гончиг минь. Харин Доржийнх манай нэг тэргийг гуйж авсан юм. Чи надтай тэднийхээр ор л доо. Цагаан сараар би очоогүй юм. Ийм шуургатай хүйтэн шөнө, хоёулаа дэмий юм ярьж бууз жигнүүлж, аяга тагш юм ууж хоновол зүгээр биш үү?

	Гончиг — Чи болоод л намайг бууз идүүлэх гэж зорьж ирсэн байх аа, багийн фонд хуваарилах гээд тэр буузыг чинь идэх зав алга даа.

	Дамдин — Нээрэн тийм бол би ч гэсэн явж болохгүй нь байна шүү.

	Гончиг — Үгүй Дамдиан! Чи бас ичихгүй өвс горьдох нь уу?

	Дамдин — Юунаас ичдэг юм бэ? Одоо ингээд мал төллөх сүрхий цаг ирж байхад чамаас ичиж байгаад малаа үхүүлэх үү?

	Гончиг — Одоо харин чинийхээр хэнд хэрэгтэй фонд болж байна. Туяагийн хийлгэсэн ажил дэмий болов уу? Чи ам асуух их дуртай хүн дээ.

	Дамдин — Битгий дэмий донгос, хө. Чи намайг ингэж зовоогоод яах нь вэ?

	Гончиг — Юу яах нь вэ гэж? Чи ер нь тун тусгүй хүн шүү. Дандаа амиа бодно. Ганцхан хар амиа, олны ажил болохоор л хойш сууна. Тэгээд бас би юугаар дутуу вэ? Хэнээс юу гуйх вэ? гэж боддог дээрэнгүй зантай, баян хүн ганцхан шуурганд, баатар хүн ганц суманд гэж мэдэх үү?

	Дамдин — Чи бид хоёрын баян ч бараг байна, Гончиг минь!

	Гончиг — Хонио зуу хүрэхээр алж идэх юм олдохгүй болдог гэдэг, чамд энэ үлгэр таарч, урьд чи арай ийм байгаагүй шиг санагдана. Овоо чинээлэг болчихтойгоо зэрэг л ийм болж.

	Дамдин — За за, чи бид хоёр хэзээ л яриа таарч байлаа. Харин хө, энэ жилийнх шиг ингэж нэгдсэн хүчээр, хамтын хүчээр зохион байгуулалт гэгчтэй ажиллах юм бол ч мал өсгөхөд урамтай байж магадгүй нь байна шүү.

	Гончиг — Ай даа. Чи ингэж нэг хүн шиг ярьж бай л даа.

	Дамдин — Хамтын хүч гэдэг чинь надад нэг л сонин юм санагдаад байна шүү. Зоригт та нарын хэлээд байдаг ер нь зөв ч байж магадгүй. За хө, Гончиг Туяа даргыг ирэхээр намайг жаалхан өвс гуйсан гээд заалгаж аваад байгаарай. Гэвч маргааш өглөө ирэхэд байх бол уу? (явах гэнэ)

	Гончиг — Туяа ч Нямжавын дэргэд ямар дарга байх вэ дээ.

	Дамдин — Үгүй шүү. Нямжавын дэргэд ёстой дарга. За за надаар бас л тоглоом хийх санаатай.

	(Явав)

	Гончиг — (хойноос нь) Мань хөгшин ч элдүүр орох нь ээ. Үгүй бас Равданыг хар даа. Бүр гал нь буусан явна билээ. Туяа ч сүрхий хүүхэд юм аа. Энэ хэдэн болдоггүй улсыг буулгаад авлаа шүү. 

	(Зоригт гэрээс гарч ирэв)

	Зоригт — Гончиг гуай! гэрт орооч, бид танаас асуумаар юм байна.

	Гончиг — За, за одоо оръё (гэнэтхэн ажиглаж) Үгүй энэ эмээлээ хөглүүлсэн морь чинь юу бил ээ?

	Зоригт — Туяагийн морь шив дээ.

	Гончиг — Ханд аа! Балжид аа! Энэ чинь юу вэ? Туяагийн морь эмээл хазаараа хөглүүлчихсэн ирлээ. 

	(гэрээс бусад хүмүүс шуугилдан гарч ирэв)

	Балжид — Мөн байна та минь. Үгүй энэ чинь юу болох нь энэ вэ?

	Зоригт — Өрөөсөн дөрөө нь алга шив дээ.

	Ханд — Энэ лав сүйд болж шүү та минь! Яваач ээ! Би чинь яадаг бил ээ?!

	 

	X ө ш и г

	 


ЗУРГААДУГААР ҮЗЭГДЭЛ

	Гончигийнх хаваржаандаа өчигдөр буужээ. Туяагийнх одоо сая бууж байна. Хаврын сайхан өглөө. Хөх униар татсан уудам талд зэргэлээ яралзан гол мэт урсана. Туяагийн гэрийн хана дугуйлаастай эсгий бүрээснүүдээ энд тэнд дэлгэн хатаажээ. Хүмүүс зарим нь ачаа буулгаж эмэгтэйчүүд оосор бүч хадах, хагархай цоорхой нөхөх зэрэг ажил хийж байна.

	 

	(Балжид гэрээсээ идээ цай авч ирэв)

	 

	Балжид — Үгүй та минь ээ! Ханд аа! Ийм олуулаа байж юундаа яарна вэ? Энэ сайхан наранд бүрээс эсгий чинь хатаж л байг, хүүхэд минь сууцгаа. Цай ууцгаа.

	Ханд — Нээрэн тэгье. Юундаа яарах вэ? Наашаа ирцгээ хүүхдүүд ээ! Цай ууж юм идэцгээ (цөм сууцгаав)

	Дамдин — Үгүй энэ Дэлийн өвөрт хаваржих мөн сайхан шүү. Өнөөдрийн сайхныг хэлэх үү? Мөн ч онож байна шүү.

	Xанд — За ашгүй нэг өвөлжөөнөөсөө ховхроод авлаа.

	Балжид — Хаваржаандаа буугаад авахаар ч чухам хүнтэй малтайгаа сэргээд явчихдаг юм даа.

	Xанд — Юу хэлэх вэ?

	Дамдин — За одоо чинь манай багийнхаас өвөлжөөнөөсөө гарч чадаагүй айл байхгүй шүү дээ. Өнөөдөр бүгдээрээ шувтарна.

	Балжид — Монгол ах дүү нар нүүдэл суудалдаа бие биеийнхээ ажил явдалд туслалцсаар л ирсэн юм. Үгүй тэгэхэд энэ жилийнх шиг нүүдэл суудал нь хүртэл эмхтэй сайхан болж байсныг ер үзээгүй.

	Дамдин — Хэлээд яах вэ. Үгүй ер яаж нүүнэ дээ гэж бодоод л жаахан сандарч байсан чинь, багийн дарга маань олон хүнтэй ирээд л Дамдин гуай, хуваарь ёсоор өнөөдөр танайх нүүнэ дээ. Уралдааны ёсоор бүх ажил маань хуваарьтай, хугацаатай, төлөвлөгөөтэй юм байна. Тэгээд энэ жилийн нүүдэл суудал цөм эмхтэй замбараатай. Ай даа нэгдсэн хүч гэдэг ч их ондоо юм байна шүү.

	Балжид — Чухам аа чухам.

	Равдан — (ирж) Сайн байцгаана уу? (мэндэлцгээнэ)

	Иш —Равдан болсон хойно, аяга цайны халуун дээр хожимдоогүй ирлээ дээ.

	Бадрах — Бас ч цайныхаа хариуг авах цаг бий.

	Ханд — Хөөрхийг та нар яах нь вэ? Битгий зовоо.

	Равдан — Туяа даргад яаралтай бичиг аваад суман дээрээс гараад өвөлжөөгөөр чинь ороод, наашаа ирлээ шүү. Дарга хаачаа вэ?

	Ханд — Мал услах гээд явсан. Одоохон ирнэ.

	Равдан — Балжид гуай! Гончиг гуай бий юу? Сонин өгөх юм сан.

	Балжид — Бий, бий.

	Xанд — (Дуудаж) Гончоог! Олдохгүй бол больё. Туяаг ирэхээр авдраа л уудална биз.

	Балжид — Тэр чинь олохоос нааш гарахгүй, үгүй хэдэн сэгэлдрэг тэр зүүн хойд талын авдарт л байсан даа.

	Ханд — Сонин чинь ирж, сониноо ав.

	Дамдин — Ном сонин гэхээр цаадах чинь хөгшнөө мэдэхгүй (инээлдэнэ) Түүний ирж явааг харав уу? Хүүе хүүе Гончоог аяар, хөлөө мэд (инээлдэнэ)

	Гончиг — Чи хө, надаар доог хийх ч яах вэ. Айл нүүлгэх гэж ирсэн санаатай юм бол битгий аяга ёроолдоод суу.

	Дамдин — Аяга цайныхаа хойноос ингэх л хүн байгаа юм даа.

	Равдан — Гончиг гуай! Таны сонин (өгнө)

	(Эмэгтэйчүүд ажилд оров.)

	Гончиг — Аа ашгүй, за хө, Равдаан! Сумын төвөөр сонин юу байна?

	Равдан — Пүрэвжав дарга байхгүй, одоо чинь Улсын их хурлын сонгууль, баяр наадмын бэлтгэл энэ тэр гээд л бөөн ажил болж байх шиг байна.

	Гончиг — Нээрэн тийм байх даа (сонин үзэх зуур) За Дамдиан! Чи ер нь сонгуулийн дүрмийн тухай сайн мэдэж байна уу?

	Дамдин — Би ч яах вэ ухааныхаа хэрээр л ойлгож байна. Чи ч ном сониноос салдаггүй хүн, нэвтэрхий мэдэж байгаа биз дээ.

	Гончиг — Тэгвэл чи Улсын их хурлын депутатад ямар хүний нэрийг дэвшүүлбэл зохино гэж бодож байна.

	Дамдин — За байз. Ухуулагч Зоригт тэгж ярьж байсан! Намын үүрийн дарга нэг тэгж ярьж байсан. За ингэхлээр чинь нэр дэвшүүлэхэд ер нь юм юмаараа тэгш, ард түмний итгэлийг хүлээж чадах ёстой нэг сайн хүн байх хэрэгтэй шүү дээ.
Тэгэхдээ чи бид хоёр арай л үгүй байх даа. Жинхэнэ нэр дэвшүүлэх ажил болоод ирэхээр ч миний бодолд нэг хүн энүүхэнд тов тод байна л даа. Харин чи өөрийгөө гэж бодов оо. Итгэлгүй хүн шүү энэ чинь (нийтээр инээлдэнэ)

	Равдан — За, за би мэдээд авлаа. Миний санаж байсан хүн л байх даа.

	Иш — Та нарын бодож байгааг би ч бас мэдлээ.

	Гончиг — Бидний итгэлийг хүлээж чадах сайн хүн гэвэл ч энэ муу охин ч чадна шүү. Лав чадна.

	Дамдин — Ай даа юу хэлэх вэ. Иш хөөрхий минь, өвлийн тэр хар шуурганаар өдий төдий айлын малыг аврах гэж амиа алдах шахсаныг нь бод. Ёстой нэг олны төлөө амиа тавьж явдаг охин билээ дээ. Би ч бүр биширсэн.

	Гончиг — Тэгээд бас манай багийг яаж өөд нь татав. Хэзээ манайхан энэ жилийнх шиг төлөө сайн авч байлаа? Хэзээ ноднин намрынх шиг өвс хадлан бэлтгэж байлаа? Хэзээ манай багийн ажил ингэж эмх цэгцтэй байлаа? Хэрэв Туяагийн нэрийг дэвшүүлэх юм гэхэд бүгдээрээ дуртай баярлана.

	Равдан — Үгүй нээрэн яагаад бидний санаанд энэ хүн нэг зэрэг оров оо. Бас хачин юм аа.

	Гончиг — Яах вэ. Бид энэ Туяад ийм л итгэлтэй болчихсон нь гэрчилж байхгүй юу?

	(Туяа ирэв.)

	Туяа — Шинэ нутаг, сонин байна шүү?

	Дамдин — Яриа юу байх вэ, хүүхээ.

	Равдан — За дарга, ажил амжилттай биз дээ. Таныг хүлээгээд баахан удаж орхилоо. Ядаж бас өвөлжөө рүү чинь дэмий төөрч яваад бүр ч саатчихлаа.

	Туяа — Сумнаас намайг дуудаа юу, яагаа вэ?

	Равдан — Энэ бичгийг яаралтай хүргэж өгөөд ир гэсэн. Хариуг нь одоо өгөх юм гэдэг шүү.

	Туяа — (авч үзээд) Би нүүдэл хийгээд ийм болчихлоо. Үдээс хойш мал төллөлтийн дүнг аваад очих гэж байсан юм. Чи ирснээс хойш миний очих хэрэг алга. Энэ бичгийг аваад яв. Түүнээс хойш нэмэгдсэнийг нь маргааш аваад очъё. (бичгийг Равданд өгнө).

	Равдан — За би явъя даа, дарга аа. Таны сониныг ижийд чинь өгсөн шүү.

	Туяа — За за.

	(Равдан явав. Дамдин, Бадрах, Иш нар ажилд гарцгаав) 

	(Гончиг сонин уншсаар байна. 

	Туяа, Дэжид хоёр)

	Дэжид — Туяа! Манай Равдан суман дээр ажил хийгээд ер нь овоо шүү. Урьдын Равдан биш болжээ.

	Туяа — Тэгэлгүй яах вэ, даан ч дээ, алийн болгон муу нэртэй Равдан байх вэ дээ.

	Дэжид — Сонин юм даа. Давга, Равдан мэтийн хүмүүс л ийм болчих гэж!

	Туяа — Өөрийгөө харъя гэвэл нөхрийгөө хар гэж байдаг юм. Хүн ямар улстай үерхэж нөхөрлөж, ямар орчинд байвал тэр орчноо дагадаг юм шүү дээ.

	Дэжид — Тэгээд чи намайг нэг л их нөлөөлж орхилоо гээд байгаа юм уу? Харин олон сайн хүмүүсийн нөлөө байх аа.

	Туяа — Олны нөлөө ч байгаа л даа. Гэвч Давга дээр чинийх арай илүү шүү дээ.

	Дэжид — Үнэндээ ч Давга сэтгэл цагаантай хүн шүү. Чи ер нь бид хоёрыг юу гэж бодож байна?

	Туяа — Та хоёрыг ч шийдвэрлэх л гэж бодож байна шүү. Амьтан ч тэгж шуугиад байх болж, үнэн биз?

	Дэжид — Үгүй харин, би чиний санааг асууж байна шүү дээ.

	Туяа — Ийм юман дээр бусдын санал гэдэг чинь буруу. Давга бол хөгжиж яваа сэргэлэн сайн залуу гэж би үзнэ. Яахыгаа чи л мэдэж.

	Дэжид — Би ч яах вэ шийдвэрлэсэн. Харин Зоригт та хоёр юу болж байна даа. Та хоёрын тухай амьтан ер шуугихгүй л юм байна.

	Туяа — Бид хоёр ч мөн та хоёрын замаар орох байх даа. Харин чи...

	Гончиг — (Сониноо барин босож) Туяа, Дамдиан! Наашаа ирээч, энийг харав уу?

	Дамдин — За эрдэмтэн багш, юу болоод гуяа алгадаад хөгжөөд байна даа. Ажилд орох болоогүй байна уу?

	Гончиг — Чи байз, үүнийг хар.

	(Бүгд цугларцгаав)

	Гончиг — Ажилд орохын өмнө их сонин юм болоод байна. Та нар дуулж бай (унших нь), хэдийгээр байгалийн сүрхий бэрхшээл зуд гачиг тохиолдож байсан боловч Туяа даргатай 9 дүгээр багийнхан мал аж ахуй дээрээ хамтын хүчээр зохион байгуулалттай ажиллаж бүх малаа онд сайн оруулж, төлөө бүрэн бойжуулан авч...

	Дамдин — Зүйтэй дээ. Манай багийнхан ч энэ жилийнх шиг ийм урагштай ажиллаж байгаагүй юм даа. Үгүй тэгээд цааш нь уншаач.

	Гончиг — За тэгээд цааш нь... ажлын энэ сайхан амжилт нь намар малын тэжээлийг сайн бэлтгэж, отор нүүдлийг зохион байгуулалттай хийснээс болжээ. За энэ ч аргагүй. Манай орны сайчуудын нэг. Хүүе энд Туяагийн тухай том найруулал гарчихжээ. 9 дүгээр багийн дарга нөхөр Туяа ганцхан өөрийнхөө багийн ажил дээр санаа тавин ажилладаг төдийгүй өнгөрсөн өвөл цагийн хатуу бэрхийн дундуур олон айлын малыг шуурганаас аварсан байна. Энэ ч аргагүй. За тэгээд л манай улс даяар улсын их баяр, их хурлын сонгуулийг угтаж, газар газар л уралдаан өрнөөд мөн лут болж байна даа.

	Дамдин — Тэр ч тэгнэ дээ. Би ч гэсэн хийж л байна даа.

	Гончиг — Улам л сайн хийх хэрэгтэй.

	Туяа — Тийм ээ. Одоо бид ямар бүтээлээр угтах вэ гэвэл, авсан төлөө алдалгүй бойжуулах, улсад тушаах зүйлээ хугацаанд нь чанартай сайн гүйцэтгэх хэрэгтэй байна. Тэгээд өнгөрсөн намар өвлийнхөө ажлын эрчмийг алдалгүй ажиллаад байвал ирэх намар сайн дүн сонсож болно. Үүний төлөө ажиллах л хэрэгтэй.

	 

	X ө ш и г


ДОЛООДУГААР ҮЗЭГДЭЛ

	Маргааш сумын наадам болох гэж байгаа ажээ. 9 дүгээр багийн байр гэсэн бичигтэй майхны үүдэнд уралдаанд шилжин явах улаан тугийг бэхлэн хаджээ.

	Майхны дэргэдүүр Гончиг, Зоригт, Дамдин нар болон бусад хүмүүс байна.

	 

	Гончиг — Харав уу, Дамдиан!? Ноднин бид энэ улаан туг хэзээ манай майхны үүдэн дээр мандаж байх бол гэж ярьж байсан биз. Санаж явбал болдог байна шүү.

	Дамдин — Ноднин санаад байсан юм маань энэ жил ажил болоод байна. Энэ чинь нэгдсэн хүчний ач шүү дээ.

	Гончиг — Хэлээд яах вэ, Дамдин минь! Бидний нэгдсэн хөдөлмөрийн үр бүтээлийн эх дээж нь мөн.

	(Дагва ирэв)

	Дагва — За 9 дүгээр багийнхан ч харин уралдаанд шалгарах шив дээ.

	Бадрах — Юу ч гэсэн тугийг нь авчихлаа.

	Дагва — Хэдэн жил дараалан нэгдүгээр багийн майхны үүдийг чимж байсан энэ туг, одоо манайд ирж дээ. Манай баг ч гэсэн энэ жил өөр сууринд орсон шүү. Гэсэн ч нэгдүгээр нь биш ээ.

	Дамдин — Танай тэр суурь ч манай дарга Туяагийн гавьяатай холбоотой байх аа.

	Иш — Ай даа, үнэн үг. Өвлийн тэр шуурганд танай багийн малын төлөө манай дарга яалаа?

	Дагва — Ганцхан танай дарга биш ээ, бид бүхний депутат, та нар уншаа биз дээ. Улсын их хурал дээр манай депутат Туяагийн хэлсэн үгийг, мөн их зантай сайхан хэлсэн байна билээ шүү.

	Гончиг — Тэгэлгүй яах вэ. Бид бүхний үнэн хүслийг хэлсэн байна билээ.

	Дагва — Үгүй тэгээд хэзээ ирэх гэж байна даа. Маргааш сумын наадам хийх гэж байдаг. Арай хотод улсын наадам үзэх гэж байгаа юм биш байгаа даа.

	Гончиг — Үгүй байлгүй дээ. Хэзээ хэзээгүй л ирнэ гэж дуулдаад байна шүү дээ.

	Дагва — Энэ жил нижгэр наадам болох нь дээ. Манай сум гэдэг улсын төлөвлөгөөг биелүүлснийг хэлэх үү? Бас депутат манайд ирнэ.

	Дамдин — Хэлээд яах вэ. За Дагва аа! Хүүхээ чи сайн барилдана шүү.

	Дагва — Санаа л байна. Санаж явбал бас нэг болдог учир бий байх аа.

	Дамдин — Би ч хээр морио уясан.

	(Ханд, Дэжид нар ирэв)

	Гончиг — Ханд аа! Наашаа суу.

	Дагва — За сайн байна уу, Ханд гуай? Туяагаас сураг чимээ байна уу? Сураглав уу?

	Ханд — Сумын захиргаагаар орж асуулаа хүү минь! Дарга нар утас шөрмөсөөр ярьж л байгаа юм байх. Улаанбаатараас гараагүй л гэнэ.

	Дагва — Өө тэгвэл наадмаараа ирж чадахгүй нь байна шүү дээ. 

	(Сууцгаана. Айраг ууна. Гэтэл Равдан гүйн ирэв)

	Равдан — Нөхөд өө, нөхөд өө, баярын мэдээ, баярын мэдээ анхааралтай, анхааралтай.

	Дэжид — За юу болов, яав?

	Дамдин — Бид ч гэсэн баярын мэдээ хэлмээр л байна.

	Равдан — Дамдин гуай, та байз, анхааралтай, анхааралтай!

	Дэжид — За чи шалавлаач!

	Равдан — Манай депутат Туяа мандаж, мандаж...

	Нийтээр — Яагаа вэ? Юу болоов? (гэж олон янзын асуулт тавина).

	Равдан — Байз л даа, байз, чимээгүй байцгаа, битгий шаваад бай! Ямар зарчимгүй улс вэ?

	Дэжид — За Равдан минь битгий маяглаад бай, хэл л дээ.

	Равдан — Цаана чинь манай депутат маань ирэх гэж байна.

	Бадрах — Бид депутатаа ирэхийг ямар мэдэхгүй юм биш дээ.

	Равдан — Хэзээ ирэх нь вэ?

	Xанд — Улаанбаатараас гараагүй байгаа юм биш үү?

	Равдан — Гарчхаад байна.

	Дэжид — Тэгвэл, өнөөдөр ирэхгүй юм байна.

	Равдан — Ирнэ. Харин ирэх ирэхдээ хагас цагийн дараа ирнэ. Үүнийг суман дээрээс түргэн мэдэгд гэж намайг явуулсан юм. Одоо ингээд Пүрэвжав дарга миний хойноос олуулаа ирнэ.

	Ханд — За тэгээд одоо яадаг билээ. Гончиг оо! Бас жаал зугаа юм бэлтгэх үү?

	Балжид — Иш тэгэлгүй яах вэ. Одоо түргэлье.

	Гончиг — За би, мөн олон юманд бэлтгэж үзсэн хүн сэн. Депутаттайгаа уулзахад яаж бэлтгэхийг чинь мэдэхгүй болоод байна. Намын үүрийн даргыг хүлээнэ байгаа даа.

	Дамдин — Үгүй чамд чинь мэдэхгүй юм бас дайралддаг байжээ? Муу хөгшин чинь тусалдаг юм билүү дээ.

	Балжид — За, за та хоёрын бие биедээ цэцэрхэх ч яамай. Одоо шалавхан угтахыгаа шийдье.

	Дамдин — Шийдэж ядах юу байх вэ. Багийнхаа энэ сайхан амжилт ололтыг хэлээд, уралдааныхаа улаан тугийг бариад угтахгүй юу даа.

	(хүмүүс тэгье тэгье гэж бужигнаж бэлтгэлийн ажилд орно. Гэтэл Пүрэвжав ирэв).

	Пүрэвжав — За та нар депутатаа угтах гэж бэлтгэж байна уу?

	Дамдин — За дарга аа! (тугийг зааж) Манай багийг харж байгаа биз дээ? Депутатаа угтахад бэлэгтэй сайхан үгийг ч би ч хэлж болмоор санагдана. Харин надад нэг хүсэл санал байна. Үүнийг одоо уулзахтайгаа зэрэг хэлж болох бол уу?

	Пүрэвжав — Бололгүй яах вэ. Юуны тухай юм бэ?

	Дамдин — Энэ тухай ч манайхан үүний урьд ярилцаж л байсан хэрэг л дээ.

	Гончиг — Дарга аа, бид ярилцсаар байгаад, хамтын ажиллагаа, нэгдсэн хүчний их ололтод биширцгээлээ. Одоо ч биширч байгаа юм биш, бид аль хэдийнээс бодож санаж байсан юм.

	Дамдин — Мөн Гончиг оо! За тэгээд дарга аа! Зоригт оо! Бид нэгдэж хамтарч ажиллая гэж хэлэлцээд байна. Санаа зөрөх хүн нэг ч алга.

	Зоригт — Болохгүй гэх газаргүй хэрэг. Гэсэн ч бид ингээд ярихад амархан санагдаж байна. Чухам ажлаа болоод ирэхээр хувиа, амиа бодоод байвал яана, тэр чинь хамтын нэгдсэн ажиллагаанд саад болно шүү дээ.

	Дамдин — Тийм ч юм гарахгүй л дээ.

	Гончиг — Харин түүнийгээ мэдээд л өөрсдөө хүсэж байгаа юм.

	Зоригт — Бид Зөвлөлт улсын хөгжлийг үзэж байна. Тэдний ард түмний амьдрал бол дэлхий дээр өөр хаана ч байхгүй баян чинээлэг амьдрал, лут их хөгжилтэй улс, ингэхлээр хамтын ажиллагааны үр ашиг хэчнээн их болохын амьд жишээ Зөвлөлт улс байна. Зөвлөлтийн нэг хамтрал гэдэг бол өдий төдий малтай, тариалангийн их талбайтай, хөдөө аж ахуйн машин трактороор зэвсэглэсэн, өөртөө сургууль, больниц, театр, клуб, амралтын газартай. Тийм баян чинээлэг амьдардаг юм. Бид бас тэгж л амьдрах ёстой.

	Пүрэвжав — Зүйтэй, иймд одоо хэлэх саналаа бэлтгэх хэрэгтэй. Харин хэлэх үгэндээ багийнхаа малын өсөлтийн дүнг тэмдэглэх нь зөв.

	Гончиг — Алив Дамдин минь, чи арай уран цэцэн үгтэйгээрээ Пүрэвжав даргатай яв. Би эндэх ажлуудыг бэлтгүүлье.

	(Тэд явцгаав)

	Равдан — Алив нөхөд өө, наашаа ир. Байз, байз, нөхөд өө ч гэж Дагва Дэжид хоёр шив дээ.

	Дагва — За Равдан, албаар тайван?

	Равдан — Тайван сайхан. За та хоёр надад юм санадаггүй биз дээ. Би та хоёрт сайн сайхан амьдралыг ерөөе.

	Дагва — Их баярлалаа. Харин чамд...

	Равдан — Байз, байз. Би гэдэг чинь бас замаа олсон шүү. Энэ жил сургуульд явна.

	Дэжид — Ямар сургуульд?

	Равдан — Пүрэв дарга намайг, засарч байна, энэ янзаар байгаад ажлаа сайн хийгээд байвал уул уурхайн сургуульд юм уу, тракторын жолоочийн сургуульд явуулна гэсэн.

	Дагва — Сайн байна. Чамд бас сурлагын амжилтыг ерөөе. 

	(Нисэх онгоцны дуу сонстоно).

	Равдан — За нөхөд өө! Туяа ирлээ, Туяа ирлээ.

	(Онгоцны дуу улам чангарсаар онгоц буув) 

	(Туяа, бас бус нэлээд улс буув)

	Ханд — Ардын депутат тандаа амсар дүүрэн сүүгээ, алд цагаан хадагтай барья. Ард түмнийхээ төлөө улам их амжилтыг бүтээгээрэй!

	Туяа — (хүлээн авч) Та бүхний ариун итгэлийг биелүүлэхийн төлөө, би чадах бүгдийгээ хийнэ.

	Ханд — Хайрхан. Мөн ч өндөр дөө. Тэгэхэд түүний дээгүүр явж байгаа хэрэг шүү.

	Туяа — Энэ онгоцоор нисэхийн өндөр ч юу ч биш. Нөхөд өө, би Улсын их хуралд хуралдаад бас тус улсын соёл боловсрол, урлаг, улсын аж үйлдвэрийн газрууд, сангийн аж ахуй, хөдөөгийн үлгэр жишээ ардын нэгдлүүдийг үзээд ирлээ. Түүнээс илүү өндөр юм алга. Тэр өндөр дээрээс би өөрийнхөө сум, өөрийн улсын цэцэглэл хөгжил ирээдүйг харлаа. Намайг бодоход тэр гайхамшигт ирээдүйд хүрэхэд ганцхан та бидний санаа зоригийн нэгдлээс гарсан идэвхтэй ажлын бүтээл амжилтаас шийдвэрлэгдэх ёстой байна.

	Дамдин — (Сандран) Үгүй хүү минь! Туяа... биш ээ... дарга аа! Үгүй депутат аа! Сайн ирэв үү? Би чинь сандарсаар байгаад бэлтгэсэн үгээ ч хэлэхээс хожимдов уу даа. Одоо яадаг бил ээ?

	Туяа — Хожимдоогүй, юу нь хожимдох вэ?

	Дамдин — За ардын депутат аа! Ах чинь нэгдсэн хүчний ашиг тусыг лут сайн мэдэж авлаа. Өнгөрсөн жил манай баг хадлан, отор нүүдлээ хамтын хүчээр зохиож үзлээ. За ингээд хамтын ажиллагаа, нэгдсэн хүч бидний ажилд тустай гэдэг нь бүр сайн батлагдана. Тийм биз дээ.

	 (Нийтээр толгой дохино).

	Дамдин — Баримт нь гэвэл, энэ жил манай багийн мал урьд урьд жилийнхээс онц илүү өслөө. Манай баг энэ онд сумын хэмжээн дээр нэгдүгээр суурийг эзэлж, хэд билээ Гончиг оо? (Гончиг Дамдины чихэнд шивнэв) Аа тийм тийм, улсын төлөвлөгөөг 104,4 хувиар биелүүлжээ. За ингэх дээр энэ өнгөрсөн жилийн манай нэгдсэн ажиллагаа маань бас дүүрэн хангалттай болсон гэж үзэхгүй байна. Тийм биз дээ, нөхөд өө!? Яагаад гэвэл хөгшнөөс би, залуугаас Равдан мэтийнх нь хойшоо суугаад л хар амиа бодоод учир утга, ашиг тусыг мэдэхгүй олны ажилд саад болоод байсныг бодоход ичих юм. Би энэ өнгөрсөн муу байдлаа мэдэж байна. Энэ бол Пүрэвжав, Туяа, Зоригт нарын сайн зохион байгуулж ажиллаж мэдүүлснээс болсон хэрэг гэж би боддог. Тийм биз дээ, та минь! (Бусад нь толгой дохино)
За ингэх дээр энэ Зөвлөлт улсын бүтээж байгаа их их ажлууд мөн ч хүний санаанд багтахын аргагүй лут гайхамшигтай юм даа. Энэ бас нэгдсэн хүч, хамтын ажиллагаа мөн биз дээ. (Цөм толгой дохино).
За ер нь ингэхлээр бид нэгдэж ажиллацгаая л гэж байгаа юм даа, депутат минь! (Алга ташицгаана).

	Туяа — Ард түмний хүсэл болсон хойно бүтэх нь дамжиггүй. Та бүхний энэ сайхан санаачилгыг би Улсын их хурал болоод Монгол Ардын Хувьсгалт Намын Төв Хороонд уламжилж өгье.

	Дамдин — Зөв дөө, Ардын депутат минь.

	 

	X ө ш и г

	 

	 

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номын ӨМНӨХ ҮГ

	Ч. Ойдов бол манай үеийн жүжгийн нэрт зохиолчийн нэг мөн. Тэр нь 1917 онд Өвөрхангай аймгийн Хайрхандулаан сумын нутаг Бичигт хэмээх газар малчин Чойжамцын хүү болон төржээ. Хурга ишиг хариулж, үлгэр оньсого сонсож, эцэг эхийн гар дээр хүмүүжиж, улмаар бага ангийн боловсролтой болж, эрдмийн хаалгыг анх татжээ. Эрийн цээнд хүрмэгц холбооны байгууллага, Улсын хөгжимт драмын театр, ардын арми, Монголын Зохиолчдын Хороо, «Үнэн» сонин зэрэг газар ажил хийж явжээ.

	Дөчөөд оны эхээр Улсын хөгжимт драмын театрын тайзны гэрэлтүүлэгчээр ажиллаж байхдаа зөвхөн тэмдэглэсэн зааврын дагуу өнгө гэрэл тохируулаад зогсоогүй, тайзны засал чимэглэлийн өрөлт жүжигчдийн сургуулилт, тоглолтыг гярхай ажиглаж, найруулагч, зураач нарын зөвлөгөөг анхааралтай сонсож, ойлгогдохгүй зүйлийн учрыг лавлан сонирхдог байжээ. Энэ нь саваагүй сониуч байдлаас биш, харин жинхэнэ авьяас билгийн үүднээс гарч, жүжгийн зохиол бичих сэн гэдэг сэтгэгдлийг төрүүлж байжээ. Ч. Ойдов хожим нь дурсаж бичихдээ: «Тайзан дээр гарч байгаа амьдралын явдал хэчнээн жирийн болох тутам, хүмүүсийн дүр байдал хэчнээн хүн төлөвөө олох тутам олны анхаарлыг татаж чаддаг... байна. Энэ мэтийг ажиглаж мэдсэний үндсэн дээр над анх зохиол бичих бодол төрсөн юм» гэжээ.

	Үлгэрийн сэдвээр Ч. Ойдовын анх туурвисан жүжгийн зохиол нь үзэгч олны анхаарлыг татаж, Октябрийн социалист их хувьсгалын 25 жилийн ойд зориулсан уран бүтээлийн уралдаанд гуравдугаар байр эзэлж билээ. Энэ нь зохиолчийн урам зоригийг хөгжөөж, уран бүтээлд амьдралаа зориулах замыг нээж өгсөн байна. Түүнээс хойш амьдралынхаа эцсийг хүртэл буюу 1963 оны 5 дугаар сар хүртэл хорь гаруй жил зохиол бичиж билээ. Манай нам засаг түүний уран бүтээлийг өндрөөр үнэлж «Алтан гадас» одон ба төрийн шагналаар шагнасан юм.

	Ч. Ойдов бол жүжгийн зохиолын бүх төрөл зүйлээр бичиж байлаа. Түүний бүтээл нь ардын явган үлгэр, баатарлаг туульс, манай орны хөрөнгөтний бус хөгжлийн замнал, социалист байгуулалтын үеийн түүхэн үе шат, ард түмний амьдрал тэмцлээс санаа авч сэдэвлэн бичсэн байна. Түүний зарим нь жирийн хүний амьдрал, хувь заяаны туульсыг хоёр гурван бүлэгт хувааж, ганцхан өдрийн явдлаар бараг нэг тайзнаа дүрслэн харуулсан сонгодог жүжгийн хэлбэртэй ч байна. Түүний жүжгүүд нь хэлбэр, төрөл, зүйлийн талаар ямар ч байлаа гэсэн ойлгомжтой бөгөөд үргэлж шинийг сэдсэн, сэргэлэн золбоотойгоороо онцлог билээ. Энэ бол зохиолчийн авхаалж самбаа, гярхай ажиглалт, цуцалтгүй эрэлч, уйгагүй хөдөлмөрч чанартай холбоотой билээ. Ч. Ойдов бол үргэлж шинийг хайж, ард түмнийхээ амьдрал, үзэл санаанд бий болж байгаа шинэ сэргэг зүйлийг уран бүтээлдээ тусган харуулахыг зорьж, энэ хэрэгтээ оюун ухаан, авьяас билиг, хүч чадлаа шавхан дайчилж явжээ. 

	Дөчөөд оны эцсээр юм сан. Нэг өдөр Ч. Ойдов:

	— Би урьд шөнө сонин зүүд зүүдэллээ. Намын хорооны нарийн бичгийн даргын тухай жүжиг бичиж байх юм би, гээд тэрхүү зүүдээ үлгэр ярьж байгаа юм шиг ярьж билээ. Тэр нь ерийн зүүд биш, жүжгийн сонин сайхан сэдэв болж болмоор байж билээ. Тийм учраас сонсогч нөхөд нь түүнийг аятайхан зүүд байна гэлцээд орхиогүй, жүжгийн зохиол болгон бичих зөвлөгөө өгч, санал бодлоо нэмэрлэцгээсэн юм. Тэрхүү зөвлөгөөн ч уран санаагаа баяжуулахад нь тус болсон байх. Ч. Ойдов, намын байгууллагын хашир догь ажилтнуудын туршлагыг хичээнгүйлэн судалж, материал цуглуулан намын ажилтны дүрийг тайзан дээр бүтээх гэж жил гаруй ноцолдсон тэр зохиолоо «Ардын депутат» гэж нэрлэн, Улсын хөгжимт драмын театрт өгч билээ. Тэгээд сэтгэл нь амарсангүй, театрын найруулагч, жүжигчин, мэргэжил нэгтэй нөхдийнхөө санал зөвлөгөөний дагуу ахин дахин засварлаж, зарим бүлэг, хэсгийг дахин шинээр бичсэн байна. Ингэж бичсэн жүжиг нь 1954 онд Улсын хөгжимт драмын театрын тайзнаа «Туяа» хэмээх нэртэйгээр гарч билээ. Одоо түүний хувилбаруудыг зэрэгцүүлэн үзэж байхад тун сонин. Зарим судлагч түүний бичсэн нэгэн жүжгийн хувилбаруудыг дан дангаар нь үзээд өөр өөр зохиол гэж андуурах ч явдал үзэгдэж байна. 

	Ч. Ойдовын уран бүтээл нь сэдвийн талаар өргөн билээ. Тэр нь үлгэр домгийн хэлбэрээр манай ард түмний өнгөрсөн үеийн амьдрал, тэмцлийн тухай жүжиг хэд хэдийг бичсэн байна. Тийм жүжгүүд нь ард түмнээ өмгөөлөн хамгаалах нинжин сэтгэл, ангийн чанараар дүүрэн. Түүнд жишээ болгож «Жаргалыг хүссэн Мөнхөө», «Далан худалч», «Алиа Тогмид» зэрэг жүжгийн зохиолыг хэлж болно. МАХН-ын Төв Хорооны Улс Төрийн Товчооноос дөчөөд оны эцсээр гаргасан нэгэн тогтоолд: «Нөхөр Ойдов, ардын аман зохиолын материалаар бүтээсэн хоёр жүжгийг бичиж, тэдний гол хүнд нь жинхэнэ хөдөлмөрчин ард түмэн ба түүний төлөөлөгч Мөнхөө, Сэнгээг гаргажээ» гэж тэмдэглэсэн байна. 

	Ч. Ойдов, орчин үеийн сэдвээр бичсэн жүжгүүддээ энхрий хайрт эх орноо өмгөөлөн хамгаалах ариун үйлсэд амь биеэ зориулж яваа ардын армийн дайчид, энх цагийн бүтээн байгуулах хөдөлмөрт хэцүү бэрхээс шантралгүй зүтгэж амжилт гаргаж буй малчин, ажилчин, сэхээтэн олны амьдрал, тэмцлийн тухай уран хошин, хөгжил баясалтайгаар өгүүлж байна. Монголын утга зохиол судлагч, Зөвлөлтийн эрдэмтэн Л. К. Герасимович бичихдээ:

	«Ойдов орчин үеийн сэдэв бүхий жүжгийн зохиолдоо өнөөдрийн монгол хүний шударга үйлс, сайхан амьдрал, социалист ёс суртахууны хуулиар амьдрах эрмэлзлийг тусган үзүүлж чадсан юм» гэжээ. 

	Германы фашизмыг эсэргүүцсэн ЗХУ-ын эх орны их дайны үес манай ард түмэн улс орноо батлан хамгаалах хүчийг бэхжүүлэх, зөвлөлтийн ард түмний ялалтыг түргэтгэх ариун үйлсэд бүхнийгээ зориулж байсан түүхтэй. Ийм үед Ч. Ойдов «Миний баясгалан» хэмээх жүжгийн зохиол бичиж, ард түмнийхээ тэрхүү ариун үйлс, шударга үзэл санааг тусган харуулсан юм. ЗХУ-ын эх орны их дайны үе дэх манай ард түмний сэтгэл санааг илэрхийлж, уул жүжгийн гол баатар Жамсран ярихдаа:

	«Туслахгүй яах вэ дээ. Чиний нөгөө худалдаж авъя гэж хоргоогоод байдаг уургын хээрийг саяхан нэмж тусалсан. Миний морь ч зугтсан юмыг хөөхдөө гаргадаггүй юм шүү дээ. Германчуудыг хөөхөд ч харин Берлинд нь хүрэхээс цааш буцахгүй байх аа!» гэж байна. Ингээд Жамсран, улс орноо батлан хамгаалах хэргийг бэхжүүлэх ариун үйлсэд өөрийн биеэр зүтгэх гэж ардын хувьсгалт цэргийн албан хаахаар баяртай явж байна. 

	Дэлхийн хоёрдугаар дайны голомт унтарч, шударга хүн төрөлхтөн удтал хүлээсэн энх цагийг тэмцэл ялалтаараа олж авсан билээ. Энэ үед хөдөлмөрч хүн бүрийн сэтгэл тэнийж, энх тайвныг хамгаалан, бүтээн босгох хөдөлмөрт урам зоригтой орцгоосон түүхтэй. Ч. Ойдов оюун билиг, үзэг цаасаа эн тэргүүн энх цагийн бүтээн байгуулах хөдөлмөр лүү чиглүүлж «Зам» хэмээх жүжиг бичсэн билээ. Зохиолч энэхүү жүжигтээ алс бөглүү хөдөө нутгийн хоцрогдлыг хөдөлмөр тэмцлээр халж, малчин түмнийг гэгээрүүлэн соёлжуулж, социализмын замыг тавих гэсэн намын бодлого, ард түмнийхээ хүсэл эрмэлзлийг тусгажээ. Доной, Дондов нарийн үзэл санаа бол шарын шашинд мансуурч явсан мансуурлын шувтарга, Галт, Удвал нарын үзэл санаа бол шинэ үзэл санааны ялалт мөн. Ч. Ойдов энэ жүжигтээ:

	 

	«Цаст уулын ноён оргил 

	Цайрч сайхан харагдаж байна. 

	Цаашид дэвших манай хөгжил 

	Цаст уулаас өндөр байна» 

	 

	гэж бахархан дуулжээ. 

	«Зам» хэмээх жүжигт зохиолчийн дүрслэн харуулсан зам болон зөвхөн хөсөг тээврийн зам биш, харин хамтын хөдөлмөрийн ялалтын зам, соёл, шинжлэх ухааны хөгжлийн зам мөн байлаа. 

	Хот хөдөөд их барилгын ажил өрнөж, мэргэжилтэй барилгачдыг бэлтгэх явдал ид бужигнаж байх үес Ч. Ойдов «Цолмон» хэмээх жүжгийн зохиол бичсэн юм. Зохиолч энэ жүжигтээ байшин барилгын ажил бүх нийтийн хэрэг болж байгааг харуулжээ. «Цолмон» бол агуулга гүн, дүрслэл тод билээ. Ийм учраас тэр нь зөвхөн барилгачдын зүрх сэтгэлийг төдийгүй, хөдөлмөрч хүн бүрийн сэтгэл санааг догдлуулж, урам зоригийг нь хөгжөөх увдисыг өөртөө шингээсэн жүжиг юм. Жирийн нэгэн ажилчин эмэгтэй Цэрэндэжид бичихдээ: «Би энэ жүжгийг 1952 оны 11 дүгээр сарын 18-нд Улсын хөгжимт драмын театрт үзээд ёстой л бидний эмэгтэйчүүдийн хэн маань ч гэсэн ийм болох ёстой гэж бодсон билээ» гэжээ. 

	Манай орны хөдөө аж ахуйд хамтран ажиллах, нэгдэлжих хөдөлгөөн өглөөний нарны туяа шиг орон даяар түгж, хөдөө аж ахуйд социалист үйлдвэрлэлийн харилцаа ялж байсан түүхэн өдрүүдэд Ч. Ойдов «Нэгэн өдөр» хэмээх хошин жүжиг туурвисан юм. Энэ жүжигт нэг нь бүгдийнхээ төлөө, бүгд нь нэгийнхээ төлөө зүтгэх үзэл санаа нийтийн хүртээл болж, нэгдлийг бэхжүүлэх талаар манай намаас тавьж байсан бодлого биеллээ олж, социалист ёсоор ажиллаж амьдарч сурахад нь сэхээтнүүд үзэл санаа, зохион байгуулалтын дэмжлэг тусалцааг малчдад үзүүлж буйг дүрслэн харуулсан байна. 

	Ч. Ойдов, шинэ нийгмийн үзэл санаа, шинэ ёс суртахуунаар нэвтэрхий кино, өгүүллэг, найруулал, тэмдэглэл, тууж олныг бичсэн юм. Тэр нь «Их жанжин Сүхбаатар танаа» хэмээх кино зохиолдоо ардын хувьсгалын анхны өдрүүдэд хязгаар нутгийн хөдөлмөрчид хэрхэн хувьсгалжиж, Ардын Намын Төв Хороо, чин зоригт Сүхбаатартай хэрхэн холбоо барьж буйг дүрслэн харуулжээ. 1945 оны ариун дайны өдрүүдэд Ч. Ойдовын бичсэн сурвалжилга, тэмдэглэлүүд нь манай алдарт армийн дайчдын эрэлхэг баатарлаг явдал, энэрэнгүй үзэл санааг дурайлгаж байна. Ч. Ойдов, тухайн үед чухал шаардагдаж байсан сэдвээр жижиг үзэгдэл, шог гараа, өгүүллэг олныг туурвижээ. 

	Ч. Ойдов ингэж ард түмнийхээ амьсгаа, эх оронч, интернационалч үзлээр амьсгалж, цаг үетэйгээ ямагт цуг урагшилж явсан зохиолчийн нэг юм. МАХН-ын Төв Хорооны Улс Төрийн Товчооноос театрын тухай гаргасан нэгэн тогтоолд: «Жүжгийн зохиолчдын тэргүүний нэгэн болох Ойдов нь одоо үеийн сэдвийн талаар их бөгөөд үр бүтээлтэй ажиллаж байна» гэж тэмдэглэсэн бий. Ч. Ойдов «Солонго» хэмээх жүжгийн гол баатар бөгөөд зүрхний хүнд өвчтэй Солонгын үгээр өөрийнхөө санаж сарвайж явдаг зүйлээ илтгэж хэлэхдээ: «Миний төрж өссөн говь нутаг, та нарын гуч гаруй жил галыг нь түлж, хогийг нь цэвэрлэж байсан сургууль одоо ямар болоод байна вэ? Ард түмнийхээ гавьяа бүтээлийг би өвчтэй ч гэсэн хөндлөнгөөс нь хараад зүгээр зогсож байхад сэтгэл минь түвдэхгүй. Ганц мөр нотоор боловч тэмдэглэж тэдэнд тэнцэхүйц юм бүтээж өгөхийг оролдох хэрэгтэй» гэжээ. 

	Ч. Ойдов бол намын бодлого, амьдралын хөдөлгөөнийг соргогоор ажиж, ямагт урагшаа харж зохиол бүтээлээ туурвиж явжээ. Түүний уран бүтээлийн гол нь шинэ хуучны зөрчлөөр дүүрэн бөгөөд эерэг баатрууд нь зүй ёсоор шинийг сэдэж, сэдсэнээ хэрэгжүүлэх гэж мэрийж явдгаараа онцлог билээ. Гадаад дотоодын харгисуудын мөрдөлт, хавчилтыг түмэн олныхоо дэмжлэг туслалцаатайгаар зориг самбаа, эрэлхэг баатарлагаар даван туулж, хувьсгалжиж буй олныхоо захиаг жанжин Сүхбаатарт гардуулж яваа хатуужил тэсвэртэй, үнэнч шударга Ариунаа, барилгын хүнд хүчир ажлыг хөнгөвчлөх гэж мэрийж, барилгачин нөхдийнхөө хайр хүндэтгэлийг олж яваа даруу, хичээнгүй Цолмон, хүний төлөө мэдлэг чадвараа зориулж, эмнэлгийн ухааныг нарийн эзэмшин, цээжний хөндийн мэс заслыг амжилттай хийж буй тусархаг, нинжин сэтгэлтэй Ганбат, хувийн өмчийн хомголзол, бичиг үл мэдэхийн харанхуйгаас ангижирч хамтын хүч, эрдмийн ачийг амсаж яваа, хөнгөн шаламгай, хөхиүн хөгжилтэй Насандулам нарын дүр бол үзэгч, уншигч олны сэтгэл санаанд хоногшжээ. 

	Ч. Ойдовын урлан бүтээсэн дүр, үзэл санаа нь түмэн олонтойгоо хамт амьдарч, ажил үйлсийн нь зөвлөгч болж байна.

	Одоо авьяас билигт зохиолч Чойжамцын Ойдовынхоо туурвин бүтээсэн зохиолын өвийг цуглуулж хоёр боть болгон хэвлүүлэх гэж байна. Түүний нэгдүгээр ботид жүжгийн зохиол, хоёрдугаар ботид жижиг үзэгдэл, шог гараа, кино зохиол, өгүүллэг, тууж, найруулал тэмдэглэл хэвлэгдэнэ. Түүний дотор урьд тоглож хэвлэж байгаагүй нэлээд зохиол орно. 

